
2026 tahun pelaksanaan, jabatan perlu 
pastikan perancangan diterjemah kepada 
hasil – MB Kelantan

Program yang berimpak 
langsung kepada rakyat, 
khususnya perumahan, 
kebersihan, kebajikan 
dan penyelesaian masalah 
rakyat hendaklah diberi 
keutamaan,” 

Oleh: Syamimi Manah

KOTA DARULNAIM, 6 Sep-
tember - Tahun 2026 perlu diman-
faatkan sebagai tahun pelaksanaan 
dengan semua jabatan dan agensi 
Kerajaan Negeri Kelantan memas-
tikan setiap perancangan diter-
jemahkan kepada tindakan serta 
hasil yang memberi manfaat kepa-
da rakyat

Menteri Besar Kelantan YAB 
Dato’ Panglima Perang Ustaz 
Dato’ Mohd Nassuruddin Daud 
berkata, penjawat awam perlu 
bergerak daripada perancangan 
kepada penyampaian, daripada 
keputusan mesyuarat kepada hasil 
di lapangan serta daripada sekadar 
mengurus aktiviti kepada menilai 
impak sebenar kepada rakyat.

“Pada awal tahun ini, saya te-
gaskan bahawa tahun 2026 ialah 
tahun pelaksanaan, tahun untuk 
kita bergerak daripada perancan-
gan kepada penyampaian, daripada 
keputusan mesyuarat kepada hasil 
di lapangan dan daripada sekadar 
mengurus aktiviti kepada menilai 
impak sebenar kepada rakyat,” ka-
tanya.

Beliau berkata demikian ketika 
berucap pada Perhimpunan Penja-
wat Awam Negeri Kelantan Bersa-
ma YAB Menteri Besar Kelantan 
di Dewan Tok Guru Dato’ Bentara 
Setia, Kota Darulnaim, hari ini.

Menurutnya, setiap jabatan dan 
agensi perlu menilai status pelak-
sanaan program serta projek mas-
ing-masing dengan mengenal pasti 

perkara yang belum bermula, lewat 
daripada jadual atau berhadapan 
isu penyelarasan antara jabatan.

“Status tidak boleh sekadar din-
yatakan sebagai ‘dalam tindakan’. 
Nyatakan tindakan yang diambil, 
pegawai yang bertanggungjawab, 
perkara yang perlu diperbaiki serta 
tempoh penyelesaian,” ujarnya.

Beliau berkata, pelaksanaan 
agenda melibatkan pembangunan 
ekonomi, kemudahan asas, peru-
mahan, pelancongan, pembangu-
nan sosial dan kesejahteraan rakyat 
perlu dipacu secara lebih tersusun 
serta mempunyai sasaran yang 
jelas.

Jelasnya, bagi setiap inisiatif 
yang dilaksanakan, jabatan ber-
kaitan perlu menetapkan ukuran 
sasaran, mekanisme pelaksanaan, 
ukuran kejayaan serta jadual pen-
yampaian dengan jelas.

“Isu yang melibatkan keputusan 
dalam agensi perlu diangkat segera 
untuk diputuskan dan dikerjakan,” 
tegasnya.

Dalam pada itu, beliau memin-
ta ketua jabatan menyemak semua 
KPI, program dan projek tahun 
2026 serta menyediakan pelan pe-
cutan bagi perkara yang masih me-
merlukan tindakan.

Tegasnya juga, setiap isu yang 
dikenal pasti hendaklah mempu-
nyai pegawai bertanggungjawab, 
tarikh sasaran, tindakan penyelesa-
ian dan bukti penutupan isu.

“Program yang berimpak 
langsung kepada rakyat, khususnya 
perumahan, kebersihan, kebajikan 
dan penyelesaian masalah rakyat 
hendaklah diberi keutamaan,” ka-
tanya.

Di samping itu, Dato’ Mohd 
Nassuruddin turut menekankan 
penyelarasan rentas jabatan per-
lu dipercepatkan dan perbezaan 
pandangan atau kelemahan da-
lam koordinasi tidak boleh dijadi-
kan alasan sehingga menjejaskan 
pelaksanaan sesuatu program atau 
projek.

Menurutnya, prestasi pengu-

rusan juga perlu dinilai berdasar-
kan hasil dan impak yang dicapai, 
bukan sekadar jumlah mesyuarat, 
program atau aktiviti yang dilak-
sanakan.

“Penjelasan semata-mata tidak 
menyelesaikan masalah rakyat. 
Yang diperlukan adalah tindakan 
yang jelas, tempoh penyelesaian 
yang konsisten dan pemantauan 
yang berterusan sehingga selesai,” 
jelasnya.

Beliau berkata, kerajaan negeri 
kini memasuki fasa akhir tahun dan 
baki tempoh 2026 perlu dimanfaat-
kan sebaiknya bagi memastikan 
setiap perkara yang telah dirancang 
dapat dilaksanakan mengikut sasa-
ran.

“Marilah kita jadikan baki ta-
hun 2026 sebagai tempoh untuk 
buktikan bahawa apa yang diran-
cang dapat dilaksanakan, apa yang 
dijanjikan dapat disampaikan dan 
apa yang menjadi masalah dapat 
kita selesaikan bersama,” ujarn-
ya.



2 SEPTEMBER 2026

K E B E R K A T A N

Oleh: Norzana Razaly

Oleh: Asri Hamat

MUNIF 2.0 satukan 183 perwakilan, perkukuh 
solidariti ummah sejagat

MB Kelantan rai sukarelawan Khidmat Malaysia

KOTA BHARU, 4 September – 
Penyertaan 183 perwakilan dari 20 
negara pada Muslim Ummah Inter-
national Forum 2.0 (MUNIF 2.0) 
di Kelantan memperlihatkan kes-
atuan suara umat Islam merentasi 
sempadan dalam memperkukuh 
solidariti serta mencari pendeka-
tan bersama bagi mendepani krisis 
kemanusiaan dan cabaran ummah 
sejagat.

Menteri Besar Kelantan YAB 
Dato’ Panglima Perang Ustaz 
Dato’ Mohd Nassuruddin Daud 
berkata, masa depan Islam perlu 
terus dilakar dengan penuh keyak-
inan tanpa berputus asa, khususn-
ya ketika umat berdepan pelbagai 
konflik dan krisis kemanusiaan.

Menurutnya, keadaan sema-
sa menuntut umat Islam mem-
perkukuh solidariti, mempererat 
kesepakatan serta menggembleng 
kekuatan secara bersama.

“Sebanyak 183 perwakilan dari 
20 negara berhimpun di Kelantan 
menerusi MUNIF 2.0, sekali gus 
memperlihatkan kesatuan suara 
umat Islam merentasi sempadan 
dalam memperjuangkan nasib 
ummah sejagat,” katanya ketika 

merasmikan Majlis Penutup MU-
NIF 2.0 di sebuah hotel, di sini, 
semalam.

Antara negara yang menghantar 
delegasi ialah Turkiye, Pakistan, 
India, Sri Lanka, Bangladesh, In-
donesia, Filipina, Yaman, Palestin, 
Iran dan United Kingdom.

Dato’ Mohd Nassuruddin juga 
berpandangan, penghimpunan ul-
ama, pemikir dan pemimpin ger-
akan Islam dari pelbagai pelosok 
dunia itu turut membuktikan per-
bezaan geografi dan bahasa bukan 
penghalang untuk membina kese-
pakatan demi maslahat ummah.

Jelasnya, ukhuwah Islamiyah 
perlu diterjemahkan dalam bentuk 
tindakan nyata melalui inisiatif dan 
kerjasama yang mampu memeli-

hara maruah insan serta membela 
masyarakat yang berdepan penin-
dasan dan penderitaan.

“Hati saya sentiasa terpanggil 
dan prihatin terhadap isu-isu yang 
melanda umat Islam pada hari ini. 
Kita tidak boleh hanya menjadi 
pemerhati terhadap krisis dan pen-
deritaan yang dialami oleh sau-
dara-saudara kita di Palestin, Lub-
nan, Iran dan tempat-tempat lain.

“Ukhuwah Islamiyah harus dit-
erjemahkan daripada sekadar syiar 
kepada tindakan yang nyata mel-
alui inisiatif dan kerjasama yang 
memelihara maruah insan serta 
membela mereka yang dizalimi,” 
ujarnya.

Beliau berharap perbincan-
gan serta resolusi yang dihasilkan 

sepanjang MUNIF 2.0 tidak ter-
henti sebagai wacana sebaliknya 
menjadi asas kepada kerjasama 
lebih tersusun dalam menghadapi 
cabaran semasa dunia Islam.

“Saya berharap agar segala 
perbincangan dan resolusi yang 
dihasilkan melalui forum ini dapat 
memperkukuh perpaduan ummah 
serta membuka semangat baharu 
dalam mendepani cabaran sema-
sa,” katanya.

Beliau turut merakamkan peng-
hargaan dan tahniah kepada semua 
pihak yang menjayakan MUNIF 
2.0 serta menjadikan Kelantan 
medan pertemuan antarabangsa 
bagi mempertautkan pemikiran, 
kepimpinan dan solidariti umat Is-
lam.

KOTA BHARU, 3 September 
- Menteri Besar Kelantan YAB 
Dato’ Panglima Perang Ustaz 
Dato’ Mohd Nassuruddin Daud 
meraikan sukarelawan Khidmat 
Malaysia yang sentiasa tampil 
membantu masyarakat ketika ber-
depan pelbagai bencana. 

Keraian tersebut dizahirkan 
melalui program Apresiasi Suka-
relawan Bencana Khidmat Malay-
sia di dewan terbuka kediaman ras-
mi Menteri Besar JKR10, di sini, 
hari ini. 

Katanya, kerja kebajikan 

dan khidmat yang dilaksanakan 
sukarelawan Khidmat Malaysia 
mendapat perhatian serta menjadi 
sebutan rakyat Malaysia, khususn-
ya apabila berlaku bencana.

“Bila berlaku bencana, sukarel-
awan Khidmat Malaysia akan ada. 
Kita amat menghargai segala khid-
mat yang diberi oleh sukarelawan 
Khidmat Malaysia bila berdepan 
dengan apa-apa bencana, khususn-
ya dalam membantu rakyat Kelan-
tan ketika berdepan musibah,” ka-
tanya. 

Ujarnya, segala usaha dan khid-
mat yang diberikan kepada masyar-

akat diharapkan mendapat balasan 
setimpal daripada Allah SWT.

Mengulas lanjut, beliau meme-
tik sabda Nabi SAW yang bermak-
sud sesiapa yang membantu memu-
dahkan kesusahan orang lain, Allah 
SWT akan memudahkan urusann-
ya di dunia dan akhirat.

Sementara itu, Pengerusi Khid-
mat Malaysia yang juga Ahli Par-
limen Pengkalan Chepa YB Datuk 
Dr. Ahmad Marzuk Shaary men-
zahirkan ucapan terima kasih ke-
pada Menteri Besar Kelantan atas 
kesudian meraikan sukarelawan 
Khidmat Malaysia yang hadir dari 

seluruh negara.
Katanya, Khidmat Malaysia 

memikul tanggungjawab besar da-
lam membantu masyarakat apabila 
berlaku pelbagai bentuk bencana.

Ujarnya, antara cabaran terbesar 
tahun ini ialah kejadian kebakaran 
di Sabah yang menyaksikan suka-
relawan Khidmat Malaysia turun 
padang selama berbulan-bulan bagi 
menyantuni mangsa kebakaran.

“Kita banyak salurkan bantuan 
hasil daripada dana dan kutipan 
derma seluruh rakyat Malaysia, 
khususnya yang diusahakan oleh 
petugas-petugas Khidmat Malay-
sia,” jelasnya.

Menurutnya lagi, prinsip yang 
dipegang Khidmat Malaysia ada-
lah berusaha meringankan beban 
dan kesulitan yang dihadapi sau-
dara mereka.

“Inilah semangat yang memoti-
vasikan kita untuk terus istiqamah 
dengan kerja-kerja amal jamaie 
bersama dengan Khidmat Malay-
sia,” ujarnya.

Oleh: Asri Hamat

Oleh: Norzana Razaly

Kelantan komited jadi wadah solidariti 
antarabangsa demi ummah

Kerja baik pulih paip pecah di Merbau 
Chondong hampir siap

KOTA BHARU, 3 September 
– Kelantan kekal komited men-
jadi wadah antarabangsa bagi 
memperkukuh dialog konstruktif, 
membina solidariti dan merumus 
strategi yang dapat diterjemahkan 
kepada tindakan demi kepentingan 
ummah sejagat.

Timbalan Menteri Besar Kelan-
tan YB Dato’ Dr. Mohamed Fadzli 
Hassan berkata komitmen itu se-
laras dengan pendirian negeri yang 
sejak sekian lama istiqamah terh-
adap pentadbiran berteraskan Is-
lam, keadilan sosial serta perjuan-
gan kemanusiaan antarabangsa.

Menurutnya, berpandukan fal-
safah Membangun Bersama Islam, 
Kerajaan Negeri Kelantan berse-
dia memainkan peranan sebagai 
medan pertemuan pemimpin, il-
muwan dan masyarakat sivil untuk 
membincangkan isu strategik yang 
menyentuh kepentingan dunia Is-
lam.

“Menjadi harapan saya agar 
MUNIF 2.0 muncul sebagai titik 
lonjakan yang bersejarah.

“Biarlah forum ini dikenang 
kerana wacana dan perbahasann-
ya yang menginspirasi serta kera-
na resolusi yang konkrit, jaringan 
institusi yang kukuh serta pelan 
tindakan yang berjaya dibentuk 
sepanjang berlangsungnya forum 
ini,” katanya.

Beliau berkata demikian keti-
ka merasmikan Muslim Ummah 
International Forum 2.0 (MUNIF 
2.0) di sebuah hotel di sini, hari 
ini.

Program anjuran Pertubuhan 
Pencinta Baitul Maqdis dengan 
kerjasama Kerajaan Negeri Kelan-
tan dan Kolej Universiti Islam 
Antarabangsa Sultan Ismail Petra 
(KIAS) itu menghimpunkan 183 
delegasi dari 19 negara.

Antara negara yang menghan-
tar delegasi ialah Turkiye, Paki-
stan, India, Sri Lanka, Bangladesh, 
Indonesia, Filipina, Thailand, 
Yaman, Palestin, Iran dan United 
Kingdom.

Sementara itu, Pengarah MU-
NIF 2.0 Dr. Aminurrasyid Yatiban 
memaklumkan, objektif program 
berskala global itu antara lain 
bertujuan mengukuhkan jaringan 
strategik antarabangsa bagi mem-
bentuk satu blok pemikiran dan 
tindakan untuk menangani krisis 
geopolitik global.

“Forum ini turut memberi tum-
puan kepada usaha meneruskan 
advokasi dan pembelaan terhadap 
rakyat Palestin, Lubnan, Iran dan 
Yaman menerusi strategi sokongan 

yang lebih praktikal selain menyu-
arakan solidariti terhadap kedaula-
tan serta hak rakyat negara Islam 
yang berdepan tekanan luar.

Selain itu, penganjuran MUNIF 
2.0 menyasarkan usaha memper-
kasakan pelaksanaan resolusi ber-
sama melalui pengaktifan semula 
Jawatankuasa Bertindak Bersama 
yang ditubuhkan pada MUNIF 
1.0,” jelasnya. 

Tambahnya, forum itu juga ber-
hasrat membina naratif Islam yang 
lebih bersatu dalam mendepani 
naratif negatif media arus perda-
na sekali gus memperkukuh keu-
payaan ummah untuk mengemuka-
kan pandangan dan pendirian 
secara lebih tersusun di peringkat 
antarabangsa.

KOTA DARULNAIM, 7 Sep-
tember- Kerja-kerja membaiki ke-
bocoran paip air mentah di Merbau 
Chondong, Machang, kini hampir 
siap dan dijangka selesai lebih awal 
daripada jadual ditetapkan.

Exco Kerja Raya, Infrastruktur, 
Air dan Pembangunan Luar Bandar 
YB Dato’ Dr. Izani Husin  berkata, 
laporan mengenai kebocoran paip 
air mentah di kawasan berkenaan 
diterima pada Jumaat lalu dan ker-
ja-kerja pembaikan sedang giat di-
jalankan.

Katanya, paip air mentah jenis 
Glass-Fibre Reinforced Plastic 

(GRP) berukuran 1,000 milimeter 
(mm) itu terpaksa ditutup semen-
tara bagi membolehkan kerja pem-
baikan dijalankan.

“Secara tidak langsung, penu-
tupan itu memberi kesan kepada 
hampir 34,000 akaun pengguna di 
sekitar Machang, Kota Bharu Sela-
tan dan Pasir Puteh.

“Hasil tinjauan saya bersama 
AKSB ke lokasi mendapati ker-
ja-kerja pembaikan sudah hampir 
selesai dan lebih awal daripada jad-
ual.

“Semua kebocoran dijangka 
siap ditampal hari ini dan selepas 
24 jam daripada kerja pembaikan 
siap, bekalan air akan dibuka sem-

ula,” katanya di media sosial, pada 
Ahad. 

Menurutnya, akibat kebocoran 
yang kerap berlaku di kawasan 
sama, AKSB akan memulakan ker-
ja-kerja penukaran paip air mentah 
GRP kepada jenis Mild Steel (MS) 
sepanjang kira-kira 800 meter pada 
Oktober ini.

“Kerja-kerja penukaran paip ini 
membabitkan peruntukan seban-
yak RM3 juta dan saya berharap 
usaha ini akan memberi kesan 
positif kepada pengguna air tera-
wat di seluruh kawasan sekitar,” 
katanya.

Terdahulu, beliau bersama 
Timbalan Pengurus Besar AKSB 

(Operasi & Teknikal) Azlee Aladin 
serta beberapa Ketua Jabatan ber-
kaitan hadir ke lokasi  untuk men-
injau sendiri kerja-kerja pembaikan 
paip air mentah GRP yang bocor, 
pada Jumaat lepas.

Sementara itu, Dato’ Dr. Izani 
turut menghargai tindakan pantas 
pasukan AKSB yang terus ke loka-
si sebaik menerima laporan menge-
nai kebocoran paip berkenaan.

“Pada hari sama, iaitu Jumaat, 
proses menggali untuk membaiki 
paip yang bocor terus dilakukan. 
Alhamdulillah, proses kerja itu 
berjalan dengan cepat dan dijangka 
semua bahagian yang bocor dapat 
ditampal dengan sebaiknya.

“Cuma kita perlu menunggu 
24 jam untuk ia betul-betul kering 
sebelum bekalan air dilepaskan se-
cara berperingkat,” jelasnya.

Beliau berharap penduduk yang 
menerima bekalan air daripada 
Merbau Chondong dapat bersabar 
sementara proses pemulihan beka-
lan dilaksanakan.

Wanita perlu beri ruang kepada diri, jaga 
kesihatan mental – Dato’ Rohani
Oleh: Syamimi Manah

KOTA BHARU, 7 September - 
Wanita perlu memberi ruang ke-
pada diri sendiri untuk berehat, 
mendapatkan bantuan dan memuli-
hkan semula kekuatan diri sebagai 
sebahagian daripada usaha menja-
ga kesihatan mental dan membina 
kehidupan yang lebih seimbang.

Exco Kebajikan, Pembangunan 
Keluarga dan Wanita YB Dato’ 
Rohani Ibrahim berkata, wanita 
tidak seharusnya terlalu sibuk men-
jaga keperluan orang lain sehingga 
terlupa untuk memberi perhatian 
kepada kesihatan dan kesejahteraan 
diri sendiri.

Katanya, penjagaan kesi-
hatan wanita perlu dilihat secara 
menyeluruh merangkumi as-
pek fizikal, mental, rohani dan 
spiritual.

“Jangan tunggu diri kita kuat 
baru kita mahu menjaga diri. Seba-
liknya, jagalah diri supaya kita ter-
us kuat untuk menjaga orang yang 
kita sayang,” katanya di laman ras-
mi pada 29 Ogos. 

Beliau berkata demikian selepas 
merasmikan Women’s Wellness 
& Health Inspirational Summit 
(WWHISPERS) 2.0 Tahun 2026 
anjuran Malaysian Community 
Pharmacy Guild (MCPG), yang 

berlangsung di sebuah hotel, di 
sini.

Program berkenaan turut 
menampilkan selebriti Datin Lisa 
Surihani dan penceramah motivasi 
Ustazah Asni Mansor.

Menurut Dato’ Rohani, menjadi 
wanita yang kuat tidak bermaksud 
seseorang itu perlu sentiasa memi-
kul segala tanggungjawab seorang 
diri, sebaliknya perlu mengetahui 
bila masanya untuk berhenti, bere-
hat dan mendapatkan bantuan.

“Jangan hanya menjadi wani-
ta yang kuat untuk semua orang. 
Jadilah juga wanita yang tahu bila 
waktunya untuk berhenti, berehat, 
mendapatkan bantuan dan mem-
beri ruang kepada diri sendiri untuk 
kembali kuat,” ujarnya.

Dalam pada itu, beliau berkata 
sambutan menggalakkan terhadap 
WWHISPERS 2.0 yang meng-

himpunkan wanita daripada pel-
bagai latar belakang dan profesion 
membuktikan kesedaran terhadap 
kepentingan membina kualiti diri 
secara seimbang semakin mening-
kat.

“Melihat begitu ramai wani-
ta hebat berkumpul pada hari ini 
menjadi satu bukti bahawa wanita 
Kelantan semakin sedar akan pent-
ingnya membina kualiti diri yang 
seimbang bukan sahaja dari sudut 
fizikal dan mental, tetapi juga ro-
hani dan spiritual,” katanya.

Tambahnya, Islam turut memuli-
akan wanita dan meletakkan maru-
ah serta kemuliaan mereka sebagai 
sesuatu yang perlu dipelihara kera-
na ia bukan sahaja mencerminkan 
diri, bahkan membawa nilai kepada 
keluarga dan ummah.

Sehubungan itu, beliau berharap 
segala perkongsian dan ilmu yang 

disampaikan menerusi WWHIS-
PERS 2.0 dapat memberi manfaat 
serta menjadi panduan kepada 
wanita untuk diamalkan dalam ke-
hidupan seharian.

Beliau turut merakamkan peng-
hargaan kepada MCPG selaku 
penganjur utama, semua rakan 
strategik, urusetia pelaksana, para 
tetamu khas serta seluruh peserta 
yang menjayakan program berke-
naan.

Katanya, usaha seumpama itu 
perlu diteruskan sebagai ruang 
untuk wanita Kelantan saling 
berkongsi ilmu, menguatkan satu 
sama lain dan membina kehidupan 
yang lebih sihat, sejahtera serta 
diberkati Allah SWT.

“Wanita yang sihat, kuat dan 
berilmu adalah aset besar kepada 
keluarga, masyarakat dan ummah,” 
ujarnya

Pelajar tahfiz belajar bidang agromakanan 
melalui kursus tanaman anggur dan tin
Oleh: Irham Hilmi Hashim

KOTA DARULNAIM, 7 Sep-
tember — Pendedahan bidang 
agromakanan dan keusahawanan 
pertanian kepada golongan muda 
khususnya pelajar tahfiz perlu terus 
diperkasa bagi membuka ruang ke-
pada mereka mengenali potensi bi-
dang pertanian sebagai pilihan pada 
masa hadapan.

Exco Pertanian, Industri Agro-
makanan dan Komoditi YB Dato’ 
Tuan Mohd Saripudin Tuan Is-
mail berkata, program berbentuk 
teori dan praktikal seperti Kursus 
Pendedahan Tanaman Anggur dan 
Tin mampu memberikan pengala-
man serta pengetahuan asas ber-
kaitan pengurusan tanaman kepada 
peserta.

“Pendedahan berkenaan amat 
baik dalam memberikan pengala-

man kepada golongan muda khusus-
nya pelajar tahfiz terhadap bidang 
agromakanan dan keusahawanan 
pertanian,” katanya menerusi media 
sosial, pada Ahad.

Terdahulu, beliau merasmikan 
Kursus Pendedahan Tanaman An-
ggur dan Tin yang berlangsung se-
lama tiga hari dua malam di Kebun 
Anggur dan Tin, Jeram Mengaji.

Program anjuran Kolej Komuni-

ti Kok Lanas itu disertai 20 peserta 
daripada dua institusi tahfiz, mas-
ing-masing 12 peserta dari Maahad 
Tahfiz Al-Quran Abu Bakar, Tanah 
Merah dan lapan peserta dari Maa-
had Tahfiz Al-Quran Darul Riyadh, 
Rantau Panjang.

Dalam pada itu, kursus berke-
naan dikendalikan Nur Taufiq Yusuf 
dari Po-Land GRAPE Machang 
yang memberikan pendedahan se-

cara teori dan praktikal berkaitan 
kaedah penanaman serta penguru-
san tanaman anggur dan tin.

Sehubungan itu, Dato’ Tuan 
Mohd Saripudin berharap ilmu dan 
pengalaman yang diperoleh sepan-
jang kursus berkenaan dapat diman-
faatkan oleh para peserta serta men-
jadi pencetus kepada minat untuk 
menceburi bidang pertanian pada 
masa akan datang.

Lima insentif perkukuh kelestarian industri 
perhutanan Kelantan

Kelantan berhajat perkasa industri hiliran 
berasaskan kayu
KOTA BHARU, Kerajaan Negeri 
Kelantan berhajat untuk bergerak 
ke arah pembangunan industri hili-
ran berasaskan kayu yang mempu-
nyai nilai tambah lebih tinggi.

Menteri Besar Kelantan YAB 
Dato’ Panglima Perang Ustaz 
Dato’ Mohd Nassuruddin Daud 
berkata kayu yang dikeluarkan 
dari negeri itu seharusnya mampu 
menghasilkan nilai ekonomi lebih 
besar menerusi pengeluaran per-
abot, komponen binaan, produk 
kayu kejuruteraan dan pelbagai 
produk hiliran lain.

Katanya, langkah berkenaan 
penting bagi memastikan lebih 
banyak nilai ekonomi dapat diwu-
judkan dalam negeri.

“Janganlah sumber kita seper-
ti kayu hanya dikeluarkan dalam 
bentuk bahan mentah, sedangkan 
nilai tambah dan peluang pekerjaan 
yang lebih besar dinikmati di tem-
pat lain.

“Untuk merealisasikan hasrat 
itu, saya percaya hubungan antara 
Kerajaan Negeri dengan pihak in-
dustri tidak seharusnya bersifat 
satu hala.”

Beliau berkata demikian keti-

ka berucap pada Majlis Perjump-
aan YAB Menteri Besar Bersama 
Jabatan Perhutanan, agensi-agensi 
berkaitan serta pengusaha industri 
pembalakan dan perladangan hutan 
Negeri Kelantan di sebuah hotel di 
Kota Bharu, malam tadi.

Sehubungan itu, beliau menye-
ru Jabatan Perhutanan Negeri 
Kelantan dan agensi berkaitan su-
paya terus memperkukuh kerjasa-
ma serta komunikasi dengan pihak 
industri.

Katanya, langkah tersebut pent-
ing bagi memastikan proses pen-
tadbiran dan penguatkuasaan dapat 
dilaksanakan secara profesional, 
telus dan berkesan.

“Setiap aduan dan permasala-
han yang dikemukakan oleh pihak 
industri hendaklah diteliti ber-

dasarkan bidang kuasa dan peratur-
an yang ditetapkan.

“Kerajaan begeri mahu satu 
ekosistem kerjasama yang mem-
bolehkan masalah dikenal pasti 
lebih awal dan diselesaikan sebe-
lum menjadi lebih besar.

“Saya percaya pendekatan ker-
ajaan dan industri sebagai rakan 
strategik akan memberikan hasil 
yang lebih baik kepada pemban-
gunan sektor perhutanan negeri,” 
jelasnya.

Menurutnya lagi, kerajaan 
mempunyai tanggungjawab 
menyediakan dasar yang jelas, 
proses kelulusan yang teratur, pen-
guatkuasaan yang adil serta ruang 
untuk industri menyampaikan pan-
dangan dan permasalahan.

Pada masa sama, beliau berkata 

pihak industri perlu melaksanakan 
tanggungjawab masing-masing 
dengan penuh amanah.

“Sekiranya terdapat isu, saya 
menggalakkan pihak pengusaha 
untuk mengemukakannya melalui 
saluran yang betul.

“Kita boleh berbeza pandangan 
tetapi matlamat kita mesti sama iai-
tu untuk membangunkan Kelantan 
dan memberikan manfaat kepada 
rakyat.

“Apa yang boleh diselesaikan 
melalui perbincangan, kita bin-
cangkan. Apa yang boleh ditambah 
baik dari segi prosedur, kita per-
baiki dan apa yang perlu dikuat-
kuasakan demi kepentingan neg-
eri, rakyat dan alam sekitar, kita 
laksanakan dengan tegas, telus dan 
adil,” ujarnya.

Oleh: Asri Hamat

Oleh: Asri Hamat

KOTA DARULNAIM, 8 Sep-
tember - Kerajaan Negeri Kelantan 
memperkenalkan lima insentif bagi 
memperkukuh kelestarian industri 
perhutanan di negeri ini, khususnya 
dalam menghadapi peningkatan kos 
operasi dan cabaran rantaian bekal-
an susulan ketidaktentuan ekonomi 
global.

Menteri Besar Kelantan YAB 
Dato’ Panglima Perang, Ustaz Dato’ 
Mohd Nassuruddin Daud berkata, 
insentif berkenaan dilaksanakan 
sehingga tahun 2027 sebagai lang-
kah proaktif kerajaan negeri bagi 
memastikan industri perhutanan ter-

us berkembang dengan baik, selain 
memberikan manfaat kepada negeri 
dan rakyat.

Katanya, kerajaan negeri turut 
mengambil kira peningkatan kos 
operasi, terutama kos bahan api 
serta rantaian bekalan yang terke-
san akibat ketidaktentuan ekonomi 
global yang berterusan.

“Lima insentif yang diperkenal-
kan itu membabitkan pelanjutan 
tempoh kuat kuasa Lesen Pengusa-
hasilan dengan kadar premium kini 
hanya dikenakan berdasarkan baki 
keluasan kawasan yang belum diu-
sahasilkan.

“Kadar premium kayu ladang 

pula dikurangkan daripada RM700 
kepada RM500 sehektar. Kerajaan 
negeri turut mengekalkan kadar 
royalti balak lama meskipun kadar 
semasa yang sepatutnya dikenakan 
adalah jauh lebih tinggi,” katanya di 
media sosial, hari ini. 

Selain itu, kadar royalti kayu la-
dang diturunkan daripada RM12 ke-
pada RM10 bagi setiap meter padu, 
selain proses pelesenan yang lebih 
cekap.

Insentif kelima membabitkan 
proses pelesenan kayu getah yang 
dipercepatkan secara drastik dar-
ipada tiga bulan kepada hanya 14 
hari.

Langkah berkenaan diumumkan 
ketika majlis Pertemuan Menteri 
Besar bersama Pejabat Perhutan-
an Negeri Kelantan, agensi-agen-
si berkaitan serta pemain industri 
pembalakan dan perladangan hutan 
Negeri Kelantan di sebuah hotel di 
Kota Bharu, malam tadi. 

Katanya lagi, K erajaan Negeri 
Kelantan turut menghargai peranan 
dan komitmen pengusaha industri 
yang telah melaburkan modal, tena-
ga serta kepakaran dalam memban-
gunkan sektor perhutanan di negeri 
itu.

“Pengumuman insentif berke-
naan dilihat sebagai usaha kerajaan 
negeri mengimbangi kemajuan 
ekonomi dengan kelestarian alam 
sekitar demi kesejahteraan rakyat 
Kelantan.

“Kerajaan negeri berharap 
kemudahan yang diberikan itu dapat 
memberikan impak positif kepada 
ekonomi negeri, sekali gus mem-
bawa kebaikan kepada Kelantan,” 
jelasnya.

Kelantan-ECERDC perkasa kerjasama, manfaatkan 
pembangunan terus kepada rakyat 

MUNIF 2.0 sepakat gerakkan tindakan strategik 
demi ummah - Dr Khalil Abdul Hadi

KOTA DARULNAIM, 9 Sep-
tember - Kerajaan Negeri Kelantan 
komited memperkasakan kerjasa-
ma dengan Majlis Pembangunan 
Wilayah Ekonomi Pantai Timur 
(ECERDC) bagi memastikan 
pelaksanaan projek pembangunan 
negeri terus memberi manfaat ke-
pada rakyat.

Menteri Besar Kelantan YAB 
Dato’ Panglima Perang Ustaz 
Dato’ Mohd Nassuruddin Daud 
berkata, kerjasama yang terjalin an-
tara Kerajaan Negeri dan ECERDC 
perlu terus diperkukuh, khususnya 
dalam membuka lebih banyak pe-
luang pembangunan dan manfaat 
kepada rakyat Kelantan.

Beliau berkata demikian selepas 
menerima kunjungan Ketua Pega-
wai Eksekutif ECERDC Syamsul 
Farizz Nadzeri, di pejabatnya pada 

6 September. 
“Semoga kerjasama yang terja-

lin antara Kerajaan Negeri Kelan-
tan dan ECER terus diperkukuh, 
khususnya dalam membuka lebih 
banyak peluang pembangunan dan 
manfaat kepada rakyat Kelantan. 
Insya Allah,” katanya di laman ras-
mi, pada Ahad. 

Sementara itu, ECERDC me-
nerusi kenyataan di laman rasmi 

memaklumkan pertemuan tersebut 
bagi membincangkan perkemban-
gan projek serta keutamaan pem-
bangunan negeri.

Pelaksanaan projek-projek 
ECERDC di Kelantan merangkumi 
beberapa bidang utama termasuk 
kesalinghubungan, pelancongan, 
pembangunan industri dan pelabu-
ran melalui kerjasama antara Kera-
jaan Persekutuan, Kerajaan Negeri 

serta agensi berkaitan.
Lawatan kerja Ketua Pega-

wai Eksekutif ECERDC itu turut 
merangkumi tinjauan ke beberapa 
projek di Kelantan, antaranya Jam-
batan Palekbang, Zon Pelancongan 
Bersepadu Pantai Geting (GITZ), 
Taman Perikanan Bersepadu Tok 
Bali (TBIFP), Taman Industri Tok 
Bali (TBIP) dan Laman Warisan 
Kampung Laut.

Oleh: Syamimi Manah

Oleh: Irham Hilmi Hashim
KOTA BHARU, 4 September – 
Forum Antarabangsa Ummah Isla-
miah Kali Ke-2 (MUNIF 2.0) me-
negaskan keperluan memperkukuh 
penyelarasan tindakan strategik 
dan praktikal dalam mendepani 
cabaran yang dihadapi masyarakat 
Islam, khususnya di Palestin, Iran 
serta beberapa wilayah lain di dun-
ia Islam.

Pengerusinya, YB Dr. Muham-
mad Khalil Abdul Hadi berkata 

cabaran yang dihadapi masyarakat 
Islam ketika ini memerlukan tin-
dakan yang bersatu, strategik dan 
berterusan, bukan sekadar simpati 
pasif.

Menurutnya, perbincangan 
menerusi Sidang Meja Bulat ber-
temakan Solidariti Bersama Iran 
dan Palestin telah menegaskan 
komitmen untuk memperkasakan 
rangkaian strategik antarabangsa 
sebagai satu blok pemikiran dan 
tindakan yang padu dalam mende-

pani penindasan geopolitik glob-
al.

“Cabaran-cabaran yang dihada-
pi oleh saudara-saudari kita di Pal-
estin, Iran, Lebanon, Yemen dan di 
seluruh pelosok dunia Islam me-
merlukan lebih daripada sekadar 
simpati pasif ia menuntut tindakan 
yang strategik, bersatu dan berteru-
san,” katanya. 

Beliau berkata demikian ketika 
berucap pada majlis penutup MU-
NIF 2.0 di sebuah hotel, di sini, 

semalam.
Selain itu, beliau berkata, fo-

rum tersebut turut memberi tump-
uan kepada pembangunan strategi 
sokongan praktikal bagi kawasan 
yang terjejas menerusi saluran ke-
manusiaan, pendidikan dan diplo-
masi secara langsung.

Dalam pada itu, MUNIF 2.0 
turut menyatakan komitmen un-
tuk mengaktifkan Jawatankuasa 
Kerja Bersama yang telah ditubu-
hkan sejak edisi pertama forum 
bagi memastikan pelaksanaan yang 
berkesan serta pemantauan terh-
adap setiap keputusan yang dilu-
luskan.

Menurutnya lagi, usaha mende-
pani sikap berat sebelah media arus 
perdana juga perlu diberikan per-
hatian melalui pembinaan dan pe-
merkasaan naratif Islam yang telus, 
benar dan bersatu.

Sehubungan itu, beliau mer-
akamkan penghargaan kepada 
seluruh delegasi antarabangsa, para 
alim ulama, pemimpin, wakil gera-
kan Islam, pertubuhan bukan kera-
jaan, peserta dan semua pihak yang 
terlibat kerana menjadikan MU-
NIF 2.0 satu langkah ke hadapan 
ke arah penyelarasan usaha nyata 
demi kemaslahatan ummah.

Lima keutamaan pacu prestasi penjawat awam 
Kelantan, fokus projek berimpak rakyat
Oleh: Syamimi Manah

KOTA DARULNAIM, 6 Septem-
ber - Lima keutamaan digariskan 
kepada seluruh ketua jabatan dan 
warga Perkhidmatan Awam Neg-
eri Kelantan bagi memperkukuh 
prestasi serta memastikan pelaksa-
naan program dan projek memberi 
impak langsung kepada rakyat.

Menteri Besar Kelantan YAB 
Dato’ Panglima Perang Ustaz 
Dato’ Mohd Nassuruddin Daud 
berkata, kelima-lima keutamaan itu 
penting bagi memastikan baki ta-
hun 2026 dimanfaatkan sebaiknya 
menerusi tindakan yang lebih ter-
susun, pantas dan berkesan.

Beliau berkata demikian ketika 
berucap pada Perhimpunan Penja-
wat Awam Negeri Kelantan Bersa-
ma YAB Menteri Besar Kelantan 
di Dewan Tok Guru Dato’ Bentara 
Setia, Kota Darulnaim, hari ini.

“Pertama, ketua jabatan henda-
klah menyemak semua KPI, pro-
gram dan projek tahun 2026 serta 
menyediakan pelan pecutan bagi 
perkara yang masih memerlukan 
tindakan,” katanya.

Menurutnya keutamaan kedua 
ialah memastikan setiap isu yang 
dikenal pasti mempunyai pegawai 
bertanggungjawab, tarikh sasaran, 
tindakan penyelesaian serta bukti 
penutupan isu.

Beliau menegaskan, perkara 
berkenaan penting bagi memas-
tikan sesuatu isu tidak sekadar 

dilaporkan sebagai masih dalam 
tindakan tanpa penyelesaian yang 
jelas.

“Ketiga, program berimpak 
langsung kepada rakyat, khususnya 
perumahan, kebersihan, kebajikan 
dan penyelesaian masalah rakyat 
hendaklah diberi keutamaan dalam 
masa yang ditetapkan,” ujarnya.

Dato’ Mohd Nassuruddin 
menyatakan, keutamaan keempat 
pula memberi penekanan kepada 
penyelarasan rentas jabatan yang 
perlu dipercepatkan bagi menge-
lakkan sesuatu isu berlarutan aki-
bat kelemahan koordinasi.

“Jangan biarkan surat, mesyu-
arat atau perbezaan pendapat mas-
ing-masing menjadi alasan untuk 
tidak bertindak,” jelasnya.

Seterusnya, keutamaan kelima 
ialah memastikan prestasi penguru-
san dinilai secara telus, berasaskan 
prinsip dan ilmu, bukannya sekadar 
mengukur jumlah mesyuarat, pro-
gram atau aktiviti yang dilaksana-
kan.

Tambahnya, pendekatan terse-
but perlu diterapkan dalam semua 
peringkat pentadbiran supaya uku-
ran kejayaan lebih tertumpu kepa-
da hasil dan manfaat yang diterima 
rakyat.

Dalam pada itu, beliau turut 
menekankan amalan pengukuran 
prestasi dan pemantauan masa 
diperkukuh bagi memastikan tin-
dakan dapat dilaksanakan dengan 
lebih pantas tanpa mengulangi 
laporan yang telah lewat.

Tegasnya, ketua jabatan juga 
perlu memastikan isu kritikal di-
angkat kepada pihak kerajaan un-
tuk mendapatkan keputusan segera 
apabila perkara tersebut memerlu-
kan pertimbangan atau penyelaras-
an di peringkat lebih tinggi.

“Kerajaan negeri menghargai 
sumbangan penjawat awam dan 
jasa semua warga kerja. Namun, 
kebaikan perlu berpulang sendi-
ri dengan integriti, proaktif dan 
disiplin,” jelasnya.

Beliau turut mengingatkan pen-

jawat awam supaya memanfaat-
kan kemudahan yang disediakan 
bagi meningkatkan mutu kerja dan 
kesejahteraan organisasi, selain 
memastikan kelemahan berulang, 
sikap yang mengganggu serta ke-
gagalan memenuhi tatacara ditan-
gani secara adil dan tegas.

Menteri Besar Kelantan ber-
kata, tekanan dari segi kewangan, 
sumber manusia, proses kerja dan 
tuntutan rakyat yang semakin ting-
gi tidak seharusnya mematahkan 
semangat penjawat awam untuk 
terus melaksanakan amanah.

“Tugas kepimpinan dan pentad-
biran ialah mencari jalan, menerus-
kan keutamaan dan menyelesaikan 
masalah dengan hikmah,” ujarn-
ya.

Beliau yakin dengan kesatuan 
hati, kecakapan pentadbiran dan 
kesungguhan seluruh penjawat 
awam, Kerajaan Negeri Kelantan 
mampu mempercepatkan pelaksa-
naan agenda negeri serta mening-
katkan keyakinan rakyat.

PURNAMA santuni mangsa kebakaran 
Wakaf Bharu
Oleh: Irham Hilmi Hashim

KOTA DARULNAIM, 7 Sep-
tember — Pertubuhan Amal dan 
Kebajikan Isteri Wakil Rakyat 
Negeri Kelantan (PURNAMA) 
tampil menyantuni dan menyam-
paikan sumbangan kepada mangsa 
kebakaran di hadapan Wisma Maj-
lis Daerah Tumpat (MDT), Wakaf 
Bharu, semalam.

Ahli Dewan Negeri (ADN) 
Pengkalan Kubor merangkap Exco 
Pendidikan, Pengajian Tinggi, Te-
knologi Hijau, Digital dan Inovasi 
YB Dato’ Wan Roslan Wan Hamat 
berkata, kehadiran serta sumban-
gan PURNAMA merupakan tan-

da cakna dan kebersamaan dalam 
membantu meringankan beban 
mangsa yang sedang berdepan uji-
an.

“Usaha menyantuni mangsa 

dalam situasi sedemikian penting 
bagi menunjukkan keprihatinan 
terhadap keadaan mereka selain 
memberikan sokongan ketika ber-
depan kehilangan akibat kejadian 

kebakaran,” katanya dalam media 
sosial, semalam.

Terrdahulu, beliau menyantuni 
mangsa kebakaran bersama PUR-
NAMA yang diketuai Datin Pan-
glima Perang Datin Wan Norhanita 
Wan Yaakob.

Sehubungan itu, beliau mendoa-
kan agar semua mangsa diberikan 
kekuatan dan kesabaran, dipermu-
dahkan segala urusan serta dikur-
niakan rezeki yang lebih baik dan 
diberkati bagi menggantikan setiap 
kehilangan yang dialami.

Turut hadir, Ahli Dewan Neg-
eri (ADN) Wakaf Bharu YB Mohd 
Rusli Abdullah.

KOTA BHARU, 4 September – 
Pameran SG4 sempena Karnival 
Penghayatan Membangun Ber-
sama Islam (PMBI) 2026 meng-
gambarkan potensi besar yang 
boleh dibangunkan apabila neg-
eri-negeri SG4 berkongsi kekuatan 
bagi memperkukuh pembangunan 
ekonomi.

Pengerusi Majlis Menteri Besar 
SG4 YB Datuk Seri Dr. Ahmad 
Samsuri Mokhtar berkata, pengan-
juran pameran berkenaan menjadi 
antara wadah untuk mengeten-
gahkan potensi serta kekuatan 
ekonomi yang dimiliki oleh empat 
negeri SG4 iaitu Kelantan, Tereng-
ganu, Kedah dan Perlis.

Menurutnya, perkongsian 
kekuatan antara negeri berkenaan 
mampu membuka ruang lebih luas 
untuk pembangunan ekonomi se-
cara bersama, selain memperkukuh 
jaringan antara syarikat dan agen-
si.

“Pameran hari ini bukan seka-
dar untuk memperkenalkan syari-
kat tetapi menggambarkan potensi 
besar yang boleh dibangunkan apa-
bila negeri-negeri SG4 berkong-
si kekuatan untuk pembangunan 
ekonomi,” katanya.

Beliau berkata demikian pada 
Majlis Perasmian Pameran SG4 
sempena Karnival PMBI 2026 di 

PUTIK, di sini, hari ini.
Pameran berkenaan mengeten-

gahkan sebanyak 46 pameran dar-
ipada agensi kerajaan serta pemain 
industri melibatkan empat negeri 
SG4, sekali gus memberi peluang 
kepada pengunjung mendapatkan 
maklumat mengenai pelbagai sek-
tor dan potensi ekonomi yang dita-
warkan.

Sementara itu, Pengerusi SG4 
yang juga Exco Kerajaan Negeri 
Kedah YB Dr. Haim Hilman Ab-
dullah berkata, segala kekuatan 
yang dimiliki oleh negeri-negeri 
SG4 perlu digerakkan secara bersa-
ma bagi membantu perjuangan Is-
lam serta membangunkan ekonomi 
ummah.

“Kita bersama pada petang ini 
meraikan pemain-pemain indus-
tri SG4 yang sudi bersama untuk 
membangunkan ekonomi um-
mah.

“Kita harus gerakkan segala 
kekuatan kita untuk bantu perjuan-
gan Islam dan membangunkan 
ekonomi ummah,” ujarnya.

Beliau turut menggalakkan 
masyarakat membina budaya 
menyimpan dan memiliki aset yang 
mempunyai nilai, termasuk emas 
menerusi rakan strategik Kelantan 
Gold Trade.

Menurutnya, masyarakat bukan 
sahaja perlu melihat pembelian 
emas sebagai satu urusan membeli, 
tetapi sebagai usaha membina bu-
daya menyimpan dan memiliki aset 
bernilai.

“Nilai emas pada masa hada-
pan berpotensi berubah mengikut 
keadaan pasaran. Sebab itu, yang 
penting ialah kita membina budaya 
menyimpan dan memiliki aset yang 
mempunyai nilai.

“Inilah yang kita mahu usaha-
kan. Kita bukan sekadar membeli 

untuk membeli, tetapi kita mem-
beli untuk menyimpan,” ujarnya.

Dalam pada itu, Timbalan Exco 
Pelaburan, Perindustrian, Sumber 
Manusia, Perdagangan dan Keus-
ahawanan YB Mohamad Nashriff 
Daud mengalu-alukan kehadiran 
orang ramai ke pameran berke-
naan.

Beliau turut merakamkan peng-
hargaan kepada agensi pelaksa-
na, Perbadanan Kemajuan Iktisad 
Negeri Kelantan (PKINK) yang 
menyediakan lokasi bagi menjay-
akan penganjuran Pameran SG4.

Pameran SG4 merupakan an-
tara pengisian Karnival PMBI 
2026 yang menghimpunkan pel-
bagai agensi kerajaan dan pemain 
industri dari Kelantan, Terengga-
nu, Kedah serta Perlis dalam usaha 
memperkenalkan potensi ekonomi 
dan memperkukuh kerjasama an-
tara negeri SG4.

Pameran SG4 tampil potensi ekonomi empat negeri, 
perkukuh kerjasama bangunkan ekonomi ummah
Oleh: Syamimi Manah

Oleh: Syamimi Manah

MB Kelantan zahir takziah atas pemergian 
Dr. Ainul

KOTA DARULNAIM, 9 Septem-
ber - Menteri Besar Kelantan YAB 
Dato’ Panglima Perang Ustaz Dato’ 
Mohd Nassuruddin Daud menza-
hirkan ucapan takziah atas pemer-
gian anak kelahiran Kota Bharu 
Allahyarhamah Dr. Ainul Baraah 
Kamaruddin yang terkorban dalam 
nahas helikopter ketika menjalan-
kan amanah perkhidmatan Flying 
Doctor Service (FDS) di pedala-
man Sarawak.

Beliau menyifatkan pemergian 
Allahyarhamah sebagai satu ke-
hilangan buat Kelantan, khususnya 
kerana Allahyarhamah telah meng-
abdikan ilmu dan khidmatnya bagi 
membantu masyarakat yang me-
merlukan di kawasan pedalaman 
Sarawak.

“Mendapat pengesahan rasmi 
yang amat menyayat hati atas pe-
mergian Allahyarhamah Dr. Ainul 
Baraah Kamaruddin, anak kelahi-
ran Kota Bharu, Kelantan, ketika 
menjalankan amanah menerusi 
perkhidmatan Flying Doctor Ser-
vice (FDS) untuk masyarakat peda-
laman Sarawak.

“Perginya ketika sedang berkh-
idmat, membawa rawatan dan hara-
pan kepada mereka yang memerlu-
kan. Kelantan kehilangan seorang 
anak yang telah mengabdikan ilmu 

dan khidmatnya jauh di pedalaman 
demi kemanusiaan,” katanya di la-
man rasmi, semalam.

Sehubungan itu, beliau turut 
menyampaikan salam takziah ke-
pada seluruh keluarga mangsa 
yang terlibat serta mendoakan agar 
Allah SWT merahmati Allahyar-
hamah dan menerima segala khid-
mat baktinya sebagai amal soleh.

“Semoga Allah SWT merah-
mati Allahyarhamah, menerima 
segala khidmat baktinya sebagai 
amal soleh dan menempatkannya 
bersama para solihin. Al-Fatihah,” 
ujarnya.

Dalam kejadian itu, sebuah he-
likopter jenis BO-105 yang digu-
nakan bagi operasi FDS dilapor-
kan terhempas berhampiran Long 
Lellang, Ulu Baram, Sarawak ke-
tika dalam penerbangan bagi mel-

aksanakan tugasan perkhidmatan 
kesihatan ke kawasan pedalaman, 
semalam.

Helikopter berkenaan memba-
wa lima individu termasuk juruter-
bang dan empat petugas kesihatan 
Kementerian Kesihatan Malaysia 
(KKM), terdiri daripada seorang 
pegawai perubatan, seorang pe-
nolong pegawai perubatan dan dua 
jururawat.

FDS merupakan perkhidmatan 
kesihatan udara yang memainkan 
peranan penting dalam menyedi-
akan rawatan kepada penduduk di 
kawasan pedalaman Sarawak yang 
sukar diakses melalui jalan darat.

Perkhidmatan berkenaan turut 
melibatkan penghantaran bekalan 
perubatan serta vaksin dan misi 
evakuasi perubatan bagi pesakit 
yang memerlukan.

Dahulukan ancaman lebih besar, solidariti Palestin 
perlu rentasi perbezaan - DS Tuan Ibrahim 
KOTA BHARU, 3 September – 
Perbezaan mazhab dalam kalangan 
umat Islam tidak seharusnya meng-
aburkan keutamaan lebih besar 
untuk mempertahankan Palestin 
serta menghadapi tekanan geopoli-
tik yang mengancam kepentingan 
dunia Islam.

Ahli Parlimen Kubang Kerian 
YB Dato’ Sri Tuan Ibrahim Tuan 
Man berkata perbincangan men-
genai Iran dalam konteks perjuan-
gan Palestin perlu dilihat melalui 
kerangka strategi dan tindakan ne-
gara berkenaan, bukan semata-ma-
ta menerusi perbezaan Sunni-Syi-
ah.

Menurutnya, Iran memperlihat-
kan keberanian mengambil pendi-
rian tegas dalam mempertahankan 
Palestin termasuk melalui tinda-
kan ketenteraan selain berhadapan 
secara langsung dengan Amerika 
Syarikat dan Israel serta kepentin-
gan kedua-duanya di rantau berke-
naan.

Jelasnya, pendekatan terhadap 
persoalan itu perlu mengambil kira 
pertimbangan fiqh siyasah den-
gan menilai keutamaan antara dua 
kemudaratan serta kesannya terh-
adap kepentingan umat Islam se-
cara keseluruhan.

“Dalam konteks ini, kita perlu 
melihat Iran, bukan semata-mata 
Syiah. Iran berani membela Pal-
estin secara ketenteraan, mem-
pertahankan negaranya daripada 
Amerika Syarikat dan Israel serta 
bertindak terhadap kepentingan 
kedua-duanya.

“Apabila berhadapan dua 
kemudaratan, pertimbangannya 
ialah memilih kemudaratan yang 
lebih ringan bagi mengelakkan 
kemudaratan yang lebih besar,” ka-
tanya ketika menyampaikan ucap-
tama Muslim Ummah International 
Forum 2.0 (MUNIF 2.0) di sebuah 
hotel di sini, hari ini.

Dato’ Sri Tuan Ibrahim turut 
mengemukakan beberapa kaedah 
fiqh yang menurutnya relevan da-
lam memahami pertimbangan poli-
tik dan kepentingan awam.

Antaranya, prinsip memilih 
kemudaratan yang lebih ringan 

apabila berhadapan dengan dua 
kemudaratan. 

Beliau turut mengetengahkan 
prinsip menolak kemudaratan hen-
daklah didahulukan daripada mem-
peroleh kemaslahatan. 

Satu lagi kaedah yang diket-
engahkan ialah apabila sesuatu 
keadaan menjadi sempit atau sukar, 
diberikan keluasan dan kemuda-
han, manakala apabila keadaan 
menjadi terlalu luas, batasan yang 
sewajarnya perlu dikenakan. 

Tambahnya, kaedah-kaedah 
tersebut merupakan antara prin-
sip perundangan Islam yang boleh 
menjadi kerangka pertimbangan 
dalam fiqh siyasah, khususnya apa-
bila pembuat keputusan berhada-
pan situasi kompleks yang melibat-
kan maslahat dan mudarat secara 
serentak.

Dalam konteks Palestin, beliau 
berpandangan umat Islam perlu 

mempunyai keupayaan membez-
akan antara perbezaan dalaman 
yang boleh diurus dengan ancaman 
geopolitik yang membawa imp-
likasi lebih besar terhadap nyawa, 
kedaulatan dan masa depan mas-
yarakat Islam.

“Pendekatan itu tidak bermak-
sud menafikan kewujudan perbez-
aan teologi antara Sunni dan Syi-
ah sebaliknya meletakkan sesuatu 
perbezaan pada neraca keutamaan 
berdasarkan keadaan, maslahat ser-
ta tahap kemudaratan yang sedang 
dihadapi,” jelasnya. 

MUNIF 2.0 yang menghim-
punkan 183 delegasi dari 19 ne-
gara menjadi medan perbincangan 
mengenai pengukuhan jaringan 
strategik antarabangsa, advokasi 
terhadap masyarakat yang terkesan 
akibat konflik serta pembentukan 
tindakan bersama dalam mengh-
adapi cabaran geopolitik global.

Oleh: Norzana Razaly

KUALA KRAI, 7 September - 
Penyerahan sebuah Rumah Dhua-
fa’ kepada keluarga Wan Ibrahim 
Wan Mohd Nor, 54,  dari Kampung 
Sungai Pas memberi sinar baharu 
apabila kediaman yang lebih selesa 
kini dapat didiami selepas keluarga 
berkenaan sebelum ini tinggal da-
lam keadaan serba kekurangan.

Ahli Dewan Negeri (ADN) 

Mengkebang YB Zubir Abu Bakar 
berkata, pembinaan rumah terse-
but merupakan hasil permohonan 
kepada Kerajaan Negeri Kelantan 
pada awal tahun ini selepas beliau 
menziarahi keluarga berkenaan dan 
melihat sendiri keadaan kediaman 
mereka.

Menurutnya, setahun lalu beliau 
turut menziarahi Wan Him yang 
diuji masalah penglihatan akibat 
penyakit saraf kronik sehingga ke-

hilangan penglihatan dan memerlu-
kan bantuan isteri serta anak-anak 
dalam menguruskan kehidupan 
harian.

“Ketika itu, beliau menetap di 
rumah yang amat daif dan serba 
kekurangan, termasuk tidak mem-
punyai bekalan elektrik dan air 
bersih,” katanya menerusi media 
sosial selepas selesai majlis penyer-
ahan rumah berkenaan, semalam.

Susulan itu, permohonan pem-
binaan sebuah Rumah Dhuafa’ 

untuk keluarga berkenaan telah 
dikemukakan kepada kerajaan neg-
eri dan diluluskan tiga bulan lalu 
sebelum rumah tersebut siap sepe-
nuhnya serta layak untuk didudu-
ki.

“Semoga Rumah Dhuafa’ ini 
menjadi Baiti Jannati iaitu kedia-
man yang selesa, aman dan penuh 
keberkatan serta membuka lem-
baran kehidupan yang lebih baik 
buat Wan Him sekeluarga,” katan-
ya.

Rumah Dhuafa’ ubah kehidupan keluarga 
Wan Him

Oleh: Irham Hilmi Hashim

Semua jabatan diminta sedia pelan kutipan dan 
pemulihan hasil 2026

676 Rumah Dhuafa’ dibina percuma, kos 
RM33.3 juta

Oleh: Syamimi Manah

KOTA DARULNAIM, 6 Septem-
ber – Semua jabatan Kerajaan Neg-
eri Kelantan diminta menyediakan 
pelan kutipan dan pemulihan hasil 
bagi tahun 2026 secara jelas dan 
terperinci, termasuk mengenal pasti 
cadangan punca hasil baharu, agen-
si pelaksana, risiko serta tempoh 
pelaksanaan.

Menteri Besar Kelantan YAB 
Dato’ Panglima Perang Ustaz Dato’ 
Mohd Nassuruddin Daud berkata, 
langkah itu penting bagi memasti-
kan pengurusan hasil negeri kekal 
kukuh dan berdaya tahan, sekali 
gus mampu menyokong agenda 
pembangunan serta kesejahteraan 
rakyat.

Beliau berkata demikian ketika 
berucap pada Perhimpunan Penja-
wat Awam Negeri Kelantan Bersa-
ma YAB Menteri Besar Kelantan 
di Dewan Tok Guru Dato’ Bentara 
Setia, Kompleks Kota Darulnaim, 
hari ini.

Menurutnya, usaha mem-
perkukuh kedudukan kewangan 
negeri perlu disertai strategi mem-

pelbagaikan sumber pendapatan 
bagi mengurangkan kebergantun-
gan kepada sumber tertentu.

“Kebergantungan yang ting-
gi kepada satu-satu sumber hasil 
mendedahkan negeri kepada risiko. 
Unit Perancang Ekonomi Negeri 
(UPEN) serta semua jabatan ber-
kaitan perlu mempercepat usaha 
meneroka kutipan hasil baharu 
yang berkesan, berdaya tahan dan 
selaras dengan prinsip syariah tanpa 
membebankan rakyat,” katanya.

Dalam perkembangan berkaitan, 
Mohd Nassuruddin memaklum-
kan kutipan hasil Kerajaan Negeri 
sehingga 31 Julai 2026 mencapai 
RM510.46 juta, mencerminkan 

perkembangan positif hasil usaha 
jabatan dan agensi pemungut has-
il.

Sehingga Jun lalu, hasil negeri 
direkodkan sebanyak RM398.34 
juta, meningkat kira-kira RM48 
juta berbanding tempoh sama tahun 
sebelumnya.

Jumlah itu kemudiannya men-
ingkat kepada RM510,462,552.92 
setakat 31 Julai dengan 44.62 per-
atus daripada keseluruhan kutipan 
merupakan hasil tempatan.

“Pencapaian ini membuktikan 
usaha jabatan dan agensi pemun-
gut hasil sedang diperkasa. Saya 
merakamkan penghargaan kepada 
semua pihak yang menyumbang 

kepada pendapatan ini,” katanya.
Bagaimanapun, beliau mengin-

gatkan semua pihak supaya tidak 
terlalu selesa dengan pencapaian 
tersebut, sebaliknya terus mener-
oka sumber hasil baharu secara 
berhemah dengan mengambil kira 
kemampuan rakyat dan kepentin-
gan pembangunan jangka panjang 
negeri.

Pada masa sama, beliau mene-
gaskan disiplin perbelanjaan perlu 
dipertingkat bagi memastikan set-
iap peruntukan digunakan mengi-
kut tujuan, jadual dan ketetapan 
yang ditetapkan.

Menurutnya, jumlah perbelan-
jaan yang tinggi bukan ukuran mut-
lak kepada keberkesanan pentadbi-
ran sekiranya tidak diterjemahkan 
kepada penyelesaian masalah dan 
manfaat yang dapat dirasai rak-
yat.

“Perbelanjaan yang baik bukan 
sekadar berapa banyak yang di-
belanjakan, tetapi berapa banyak 
masalah yang dapat diselesaikan 
dan manfaat yang sampai kepada 
rakyat,” jelasnya.

KOTA DARULNAIM, 9 Septem-
ber— Sebanyak 676 buah Rumah 
Dhuafa’ dibina secara percuma di 
seluruh Kelantan dalam tempoh 
2020 hingga 2025, membabitkan 
kos keseluruhan RM33,309,400 
bagi membantu golongan yang me-
merlukan.

Exco Kerajaan Tempatan, Pe-
rumahan, Kesihatan dan Alam Se-
kitar YB Hilmi Abdullah berkata 
demikian menerusi perkongsian di 
media sosialnya selepas membuat 
kunjungan meninjau perkembangan 
pembinaan Rumah Dhuafa’ untuk 
penerima di Kampung Baru Pahi 
dan Kampung Hamzah, Kuala Krai, 
semalam.

“Alhamdulillah, saya berasa san-
gat bersyukur dan gembira selepas 
melihat Rumah Dhuafa’ yang dibi-
na khas untuk Abe Mat Hussin telah 
siap dicat dan kini hanya menunggu 
penyambungan bekalan air serta el-
ektrik,” katanya.

Menurutnya, Rumah Dhuafa’ 
berkenaan dibina untuk Abe Mat 

Hussin @ Mohd Hussain Haron, 59, 
dan isteri yang merupakan pasangan 
orang kurang upaya (OKU), hidup 
sebatang kara tanpa anak serta 
banyak bergantung kepada bantu-
an Jabatan Kebajikan Masyarakat 
(JKM) dan sumbangan penduduk 
sekitar.

“Rumah ini hanya mempunyai 
satu bilik tidur, ruang tamu, dapur 
dan satu tandas. Rasanya sudah 
cukup selesa untuk mereka tinggal 
berdua,” katanya sambil memak-
lumkan hasrat mengadakan solat 
hajat dan jamuan serta menyerah-
kan kunci rumah berkenaan pada 15 
Oktober depan.

Sementara itu, YB Hilmi turut 

meninjau perkembangan Rumah 
Dhuafa’ untuk Imran @ Asrul Im-
ran Abdullah, 46, di Kampung 
Hamzah yang hampir siap dan di-
jangka disiapkan sebelum berakhir 
Disember 2026 untuk diserahkan 
kunci pemilikan kosong.

“Walau bagaimanapun, inilah 
lot tanah yang dimiliki oleh Encik 
Imran untuk membina kehidupan 
berkeluarga yang mawaddah, sak-
inah dan rahmah,” katanya.

Dalam pada itu, menurutnya, 
setiap DUN menerima peruntukan 
untuk membina empat unit Rumah 
Dhuafa’ setahun bernilai RM65,000 
seunit, menjadikan sebanyak 180 
unit dibina setiap tahun di seluruh 

Kelantan. Syarat utama pemohon 
ialah memiliki tanah sendiri dan 
mempunyai ahli keluarga yang ra-
mai kecuali bagi OKU.

Selain Rumah Dhuafa’, katanya, 
terdapat juga bantuan kediaman lain 
untuk golongan asnaf seperti Ru-
mah MAIK yang dibina oleh MAIK 
dan rumah PPRT oleh Kerajaan 
Persekutuan.

Manakala Rumah SPNB pula 
melibatkan pinjaman serta bayaran 
ansuran bulanan dengan subsidi 30 
peratus daripada nilai rumah. 

Bagi Jajahan Kuala Krai, usaha 
mencari tanah yang sesuai untuk 
pembinaan rumah PPR juga sedang 
dilaksanakan.

Oleh: Irham Hilmi Hashim

Lebih banyak air terawat sampai kepada pengguna 
susulan penurunan NRW

Doa, pengorbanan ibu bapa asas kejayaan anak 
– Dato’ Tuan Saripudin

KOTA DARULNAIM, 6 Septem-
ber – Lebih banyak air terawat kini 
dapat disalurkan kepada pengguna 
di Kelantan susulan penurunan ka-
dar air tidak berhasil (NRW) Air 
Kelantan Sdn. Bhd. (AKSB) dari-
pada 55 peratus kepada 53.5 pera-
tus, seiring usaha kerajaan negeri 
meningkatkan kecekapan sistem 
bekalan air.

Menteri Besar Kelantan YAB 
Dato’ Panglima Perang Ustaz Dato’ 
Mohd Nassuruddin Daud berka-
ta, perkembangan positif itu perlu 
diperkukuh melalui program peng-
gantian paip serta penyegeraan pro-
jek pembinaan dan naik taraf loji 
rawatan air (LRA).

Beliau memaklumkan, bagi pro-
gram penggantian paip jumlah ter-
kini  sehingga Ogos 2026  sebanyak 
252.47 km telah siap dipasang dan 
berbaki 54.5 km.

“Saya mengarahkan supaya lo-
kasi berimpak tinggi, kawasan yang 
kerap berlaku paip pecah dan ka-
wasan yang mengalami gangguan 
berulang diberi keutamaan,” katan-
ya.

Beliau berkata demikian ketika 
berucap pada Perhimpunan Penja-
wat Awam Negeri Kelantan Bersa-
ma YAB Menteri Besar di Dewan 
Tok Guru Dato’ Bentara Setia, 
Kompleks Kota Darulnaim, di sini, 

hari ini.
Dato’ Mohd Nassuruddin turut 

menggesa supaya pelaksanaan ker-
ja fizikal berkaitan penggantian 
dan pembaikan paip diselaraskan 
dengan kerja pemulihan jalan serta 
komunikasi awal kepada penduduk 
bagi mengurangkan kesan terhadap 
pengguna.

Menurutnya, Kelantan kini 
mempunyai 43 LRA dan kerajaan 
negeri menyasarkan jumlah itu 
meningkat kepada 51 menjelang 
2030 bagi memperkukuh kapasiti 
serta keandalan sistem bekalan air 
negeri.

“Projek pembinaan serta naik 
taraf LRA ini hendaklah disegera-
kan mengikut jadual. Sebarang isu 
tanah baharu, kelulusan teknikal 
utiliti, perolehan atau penyelaras-
an agensi mesti dikenal pasti leb-
ih awal dan dibawa ke Task Force 
untuk penyelesaian segera,” katan-
ya.

Dalam perkembangan berkaitan, 

AKSB kini giat melaksanakan kerja 
pembaikan paip Glass-Fibre Rein-
forced Plastic (GRP) bersaiz 1,000 
milimeter yang pecah dan menje-
jaskan bekalan air kepada kira-kira 
34,000 akaun pengguna.

Ketua Unit Komunikasi Korpo-
rat dan Pentadbiran AKSB Hazwan 
Hassan berkata, paip GRP berke-
naan merupakan saluran air mentah 
ke Loji Rawatan Air Merbau Chon-
dong.

Jelasnya, kerosakan itu menye-
babkan gangguan bekalan meli-
batkan Machang, Pasir Puteh serta 
sebahagian kawasan Kota Bharu 
Timur dan Selatan.

“Kerja pembaikan dijangka 
mengambil masa sehingga 13 Sep-
tember, iaitu sembilan hari bermula 
5 September, dan AKSB berharap 
pengguna di Machang, Pasir Puteh 
serta Kota Bharu Selatan bersabar 
dengan insiden yang berlaku di luar 
jangka itu,” katanya menerusi ken-
yataan di laman rasmi AKSB, pada 

Sabtu.
Tambahnya, kerja pembai-

kan berdepan cabaran berikutan 
kedudukan paip pada kedalaman se-
hingga empat meter selain keadaan 
cerun yang tinggi, namun AKSB 
bersama kontraktor yang dilantik 
melaksanakan kerja hampir 24 jam 
sehari bagi mempercepat pemuli-
han bekalan.

Bagi membantu pengguna terje-
jas, AKSB menggerakkan enam lori 
tangki miliknya dan lima lori tangki 
kontrak, selain menerima bantuan 
13 lori tangki daripada operator air 
luar Kelantan.

Bantuan itu melibatkan dua lori 
daripada Pengurusan Air Pahang 
Berhad (PAIP), empat daripada Air 
Selangor, dua daripada Ranhill SAJ, 
dua daripada Syarikat Air Tereng-
ganu (SATU) serta masing-masing 
sebuah daripada Syarikat Air Darul 
Aman (SADA), Lembaga Air Perak 
(LAP) dan Perbadanan Bekalan Air 
Pulau Pinang Berhad (PBAPP).

Oleh: Asri Hamat

Oleh: Irham Hilmi Hashim

PASIR PUTEH, 7 September — 
Doa dan pengorbanan ibu bapa ser-
ta keikhlasan guru menjadi antara 
asas penting dalam membentuk 
anak-anak cemerlang dalam pen-
didikan serta berakhlak dan jati diri 
yang baik.

Ahli Dewan Negeri (ADN) 
Selising merangkap Exco Perta-
nian, Industri Agromakanan dan 
Komoditi YB Dato’ Tuan Mohd 
Saripudin Tuan Ismail berkata, 

anak-anak merupakan amanah dar-
ipada Allah SWT yang perlu di-
bimbing agar berjaya di dunia serta 
menjadi insan soleh, berilmu dan 
memberi manfaat kepada agama, 
bangsa dan ummah.

“Kejayaan seseorang anak tidak 
seharusnya dilihat dari sudut pen-
capaian akademik semata-mata, 
sebaliknya perlu disertai pembentu-
kan akhlak dan keperibadian yang 
mendapat keredaan Allah SWT,” 
katanya menerusi media sosial, hari 
ini.

Terdahulu, beliau merasmikan 
Program Ceramah Motivasi “Ibu 
Bapa Inspirasi, Anak Berprestasi” 
serta Penyampaian Slip Keputusan 
Peperiksaan Percubaan SMU, SPM 
dan STAM di Maahad Saniah Pasir 
Puteh.

“Saya percaya, di sebalik ke-
jayaan seorang anak, ada doa ibu 
bapa, pengorbanan keluarga dan 
keikhlasan guru yang sentiasa 
membimbing,” katanya.

Tambahnya, usaha memben-
tuk generasi rabbani memerlukan 

ibu bapa membimbing anak-anak 
supaya tidak hanya mengejar ke-
jayaan yang dipandang manusia, 
tetapi turut berusaha mencapai ke-
jayaan yang mendapat reda Allah 
SWT.

“Sebagai seorang bapa, kita 
sedar bahawa anak-anak adalah 
amanah daripada Allah SWT dan 
ibu bapa pastinya berdoa agar 
anak-anak bukan sahaja berjaya di 
dunia, tetapi menjadi insan soleh, 
berilmu dan memberi manfaat ke-
pada agama, bangsa dan ummah,” 
ujarnya.

Sehubungan itu, beliau mengu-
capkan tahniah kepada anak-anak 
Maahad Saniah dan mendoakan 
agar mereka terus cemerlang dalam 
pelajaran, kukuh akhlaknya serta 
tinggi cita-cita untuk mencapai ke-
jayaan pada masa hadapan.

BACHOK, 7 September - Sambu-
tan Hubbun Nabi menjadi wadah 
memperbaharui kecintaan kepada 
Rasulullah SAW, mengenali per-
juangan dan menilai sejauh mana 
kehidupan umat Islam hari ini 
benar-benar berlandaskan ajaran 
baginda.

Exco Pendidikan, Pengajian 
Tinggi, Teknologi Hijau, Digital 
dan Inovasi YB Dato’ Wan Roslan 
Wan Hamat berkata kecintaan ke-
pada Rasulullah SAW perlu diter-
jemahkan melalui amalan dengan 
mengikuti sunnah, mencontohi 
akhlak baginda dan melaksanakan 
ajaran yang dibawanya.

“Cinta kepada Nabi SAW mesti 
dibuktikan dengan mengikuti sun-
nah baginda, mencontohi akhlak 
baginda serta membawa ajaran 
yang dibawa oleh Nabi SAW da-
lam kehidupan kita.

“Allah SWT mengutuskan Nabi 
SAW untuk menjulang agama-Nya 
secara keseluruhan walaupun di-
tentang oleh musuh-musuh Is-
lam.”

Beliau berkata demikian keti-
ka berucap merasmikan program 
Hubbun Nabi SAW 1448H pering-
kat Jajahan Bachok di Tapak Pasar 
Malam Pantai Irama, di sini, hari 
ini. 

Katanya, sepanjang 13 tahun 
dakwah Nabi SAW di Mekah 
al-Mukaramah, baginda memfokus 
dua perkara utama iaitu membetul-
kan salah faham berkaitan akidah 
serta memperbaiki akhlak masyar-
akat.

Menurutnya, ayat pertama yang 
diturunkan Allah SWT kepada 
Nabi SAW ialah Surah al-’Alaq 
yang membawa perintah membaca 
dan belajar.

“Allah tidak menyuruh Nabi 
SAW mencari harta, pangkat dan 
kedudukan. Allah tidak menyuruh 
Nabi mencari kelebihan-kelebihan 
tetapi Allah memerintahkan Nabi 
supaya belajar dan membetulkan 
salah faham masyarakat Arab di 
Mekah pada masa itu yang ber-
kaitan dengan akidah. 

“Yang kedua, dakwah Nabi 
SAW di Mekah ialah membetul-
kan akhlak kerana akhlak yang di-
tunjukkan oleh Nabi Muhammad 
SAW menjadi ikutan kerana nabi 
diutuskan untuk menyempurnakan 
akhlak yang mulia,” katanya.

Tambah Dato’ Wan Roslan, 
sambutan Hubbun Nabi tidak se-
harusnya sekadar diungkapkan 
melalui kata-kata, sebaliknya perlu 
diterjemahkan melalui perbuatan 
dan pelaksanaan perintah Allah 
SWT.

Katanya, penganjuran program 

sebegini  diharap dapat menyemai 
dalam kalangan generasi muda 
nilai keberanian, kebijaksanaan, 
kasih sayang dan prinsip yang di-
tunjukkan baginda.

“Nabi SAW bukan sekadar se-
bagai tokoh sejarah yang dipela-
jari tetapi sebagai ‘qudwah’ dalam 
hidup dan membentuk peribadi dan 
kehidupan.

“Semoga program hari ini bu-
kan sahaja memenuhi tempat ini 
dengan selawat kepada Nabi SAW 
tetapi juga memenuhi hati kita den-
gan kecintaan dan memenuhi ke-
hidupan kita dengan sunnah Nabi 
SAW,” katanya.

Beliau turut mengingatkan su-
paya semangat Hubbun Nabi tidak 
berakhir selepas majlis selesai, se-
baliknya diteruskan dalam kehidu-
pan seharian.

“Kalau hari ini kita berselawat, 
teruskanlah berselawat. Kalau hari 
ini kita mendengar tentang akhlak 
Rasulullah SAW, bawalah ia pu-
lang ke rumah, ke tempat kerja dan 
ke tengah masyarakat,” ujarnya.

Sempena Majlis Hubbun Nabi 

peringkat Jajahan Bachok, turut di-
adakan perarakan membabitkan 38 
kontinjen dengan 747 peserta.

Kontinjen terbabit dibahagikan 
kepada tiga kategori iaitu agensi 
kerajaan, masjid mukim serta insti-
tusi pendidikan dan sekolah.

Johan kategori agensi kera-
jaan dimenangi Ibu Pejabat Polis 
Daerah Bachok, manakala kat-
egori masjid mukim dimenangi 
Masjid Mukim Kubang Golok dan 
kategori institusi pendidikan dan 
sekolah dimenangi Madrasah In-
saniah, Bachok. Masing-masing 
menerima wang tunai RM1,000.

Hadir sama, Ketua Jajahan Ba-
chok Mohd Zaki Yusoff, Ahli De-
wan Negeri (ADN) di Parlimen 
Bachok, Ketua Whip Ahli-ahli Ma-
jlis Daerah Bachok-Bandar, Pelan-
congan Islam (MDB-BPI) Muslim 
Che Yusof, Setiausaha MDB-BPI 
Mohd Khairul Azhar Mohd Adnan, 
Pengarah Program Hubbun Nabi 
SAW peringkat Jajahan Bachok 
Mohd Firdaus Mohd Nawi dan 
Ketua Polis Daerah Bachok YDH 
Supt. Mohd Ismail Jamaluddin.

Hubbun Nabi ruang perbaharui cinta kepada 
Rasulullah SAW
Oleh: Asri Hamat

Semoga program hari ini 
bukan sahaja memenuhi 
tempat ini dengan selawat 
kepada Nabi SAW tetapi 
juga memenuhi hati kita 
dengan kecintaan dan 
memenuhi kehidupan 
kita dengan sunnah Nabi 
SAW,” 

Majlis Daerah Tanah Merah juara PSAINC 2026, 
cetus inovasi AI di peringkat PBT

Hubbun Nabi platform didik generasi muda 
kenali sirah Rasulullah

Oleh: Asri Hamat

KOTA DARULNAIM, 6 Septem-
ber - Majlis Daerah Tanah Mer-
ah (MDTM) mengukir kejayaan 
di peringkat kebangsaan apabi-
la pasukan inovasinya, SMART 
TEAM dinobatkan sebagai Johan 
Public Sector AI Nexus Chal-
lenge (PSAINC) 2026, sekali gus 
mencetuskan inovasi AI dalam kal-
angan Pihak Berkuasa Tempatan 
(PBT).

Exco Kerajaan Tempatan, Pe-
rumahan, Kesihatan dan Alam Se-
kitar YB Hilmi Abdullah berkata, 
kejayaan tersebut membuktikan 
keupayaan dan daya saing PBT di 
peringkat daerah dalam memacu 
transformasi digital serta pen-
gaplikasian teknologi kecerdasan 
buatan (AI).

“Tahniah kepada Majlis Daer-
ah Tanah Merah di atas kejayaan 
gilang-gemilang selepas pasukan 
inovasi MDTM, SMART TEAM 
dinobatkan sebagai Johan Pub-
lic Sector AI Nexus Challenge 
(PSAINC) 2026 pada Majlis Pen-

yampaian Anugerah PSAINC 2026 
bersempena Seminar AI Sektor 
Awam 2026 yang berlangsung di 
Putrajaya, semalam.

“Kemenangan ini lebih ber-
makna apabila SMART TEAM 
MDTM turut merangkul Anugerah 
Khas Pihak Berkuasa Tempatan 
(PBT) dan Anugerah Khas User 
Case oleh AWS. Ini sekali gus 
telah membuktikan keupayaan dan 
daya saing PBT di peringkat daerah 
dalam memacu transformasi digital 
serta pengaplikasian teknologi Ke-
cerdasan Buatan (AI) di peringkat 
kebangsaan,” katanya di laman ras-
mi pada 4 September.

SMART TEAM MDTM turut 

merangkul Anugerah Khas Pihak 
Berkuasa Tempatan (PBT) dan 
Anugerah Khas User Case oleh 
Amazon Web Services (AWS), 
menjadikan pencapaian tersebut 
lebih bermakna buat MDTM.

Majlis Penyampaian Anuger-
ah PSAINC 2026 disempurnakan 
oleh Ketua Setiausaha Negara Tan 
Sri Shamsul Azri Abu Bakar berse-
mpena Seminar AI Sektor Awam 
2026 yang berlangsung di Putra-
jaya, pada 3 September.

Menurut YB Hilmi, kejayaan 
tersebut turut mendapat sokongan 
dan disaksikan Timbalan Setiau-
saha Kerajaan Negeri Kelantan 
(Pengurusan) Dato’ Azi Rahimee 

Mohamed bersama Yang Dipertua 
Majlis Daerah Tanah Merah Wan 
Ahmad Suwaidi Zainal Abidin.

“Kerajaan negeri merakam-
kan setinggi-tinggi ucapan tah-
niah khususnya kepada pasukan 
SMART TEAM atas dedikasi ser-
ta usaha gigih yang ditunjukkan 
sehingga mencapai kejayaan ini,” 
ujarnya.

Tambah YB Hilmi, Kejayaan 
SMART TEAM MDTM itu sekali 
gus memperlihatkan potensi PBT 
di Kelantan dalam meneroka dan 
mengaplikasikan teknologi AI, se-
lain memperkukuh agenda trans-
formasi digital dalam penyampaian 
perkhidmatan awam.

Oleh: Syamimi Manah

BACHOK, 7 September - Pro-
gram Hubbun Nabi SAW per-
ingkat Jajahan Bachok tahun ini 
menjadi platform untuk mendidik 
masyarakat khususnya golongan 
remaja dan generasi muda supaya 
mengenali serta memahami ajaran 
Islam melalui sirah, keperibadian 
dan kehidupan Nabi Muhammad 
SAW.

Ketua Jajahan Bachok yang 
juga Yang Dipertua Majlis Daerah 
Bachok Bandar Pelancongan Islam 
(MDB- BPI) Mohd Zaki Yusoff 
berkata program berkenaan turut 
memberi penekanan terhadap usa-

ha melahirkan generasi muda yang 
cemerlang dalam bidang akade-
mik dan pegangan agama yang 
kukuh.

“Yang pertama, program ini 
menjadi platform untuk mendidik 
masyarakat khususnya golongan 
remaja dan generasi muda agar 
mengenali dan memahami ajaran 
Islam melalui sirah, keperibadian 
dan kehidupan Nabi Muhammad 
SAW.

“Kita mahu anak muda di Ja-
jahan Bachok khususnya bukan 
sahaja cemerlang dalam bidang 
akademik, tetapi turut memiliki jati 
diri, akhlak dan pegangan agama 
yang kukuh.”

Beliau berkata demikian ketika 
memberi ucapan alu-aluan dalam 
program Hubbun Nabi 1448H per-
ingkat Jajahan Bachok di Tapak 
Pasar Malam Pantai Irama, di sini, 
hari ini. 

Katanya, objektif kedua pro-
gram itu adalah untuk meningkat-
kan kecintaan dan penghormatan 
kepada Nabi Muhammad SAW.

Menurutnya, menerusi maj-
lis seperti itu, umat Islam dapat 
berkumpul bersama-sama untuk 
membaca syair, berselawat serta 
menyampaikan pujian yang memu-
ji dan mengagungkan junjungan 
besar Nabi Muhammad SAW.

“Objektif ketiga, program ini 

bertujuan untuk mengambil in-
spirasi daripada ajaran, akhlak 
dan tingkah laku baginda SAW, 
di samping memupuk usaha untuk 
mengamalkan serta mengikuti sun-
nah Nabi SAW dalam kehidupan 
kita seharian,” jelasnya.

Program Hubbun Nabi bertema-
kan ‘Rasulullah Ikutan Kami’ per-
ingkat jajahan Bachok dianjurkan 
oleh MDB-BPI dengan kerjasama 
jabatan dan agensi kerajaan.

Tambah Mohd Zaki, di bawah 
Jawatankuasa Pembangunan Islam 
MDB-BPI ditetapkan supaya pe-
rarakan diadakan pada setiap tahun 
sebagai sebahagian daripada pro-
gram Hubbun Nabi SAW.

KOTA DARULNAIM, 9 Sep-
tember – Exco Kerajaan Tem-
patan, Perumahan, Kesihatan dan 
Alam Sekitar YB Hilmi Abdullah 
membawa suara penduduk yang 
terkesan dengan notis pengoson-
gan kediaman di atas tanah Per-
badanan Aset Keretapi (RAC) 
dengan memohon supaya tempoh 
pengosongan dipertimbangkan 
semula demi kebajikan penghuni 
terlibat.

Beliau berkata, permohonan itu 
mengambil kira keadaan penduduk 
yang telah lama mendiami kawasan 
berkenaan, selain faktor kebajikan 
golongan rentan serta anak-anak 
yang bakal menduduki peperiksaan 
utama dalam tempoh terdekat.

Perkara itu dinyatakan menerusi 
media sosialnya selepas mengada-
kan pertemuan dengan sebahagian 
penduduk yang menerima notis 
pengosongan berkenaan di Pusat 
Khidmat DUN Guchil, semalam.

“Penduduk yang tinggal di 
sini sebenarnya bukanlah seorang 
penceroboh, sebaliknya mereka 
adalah penyewa dan pemegang 
lesen serta mempunyai hak bene-
fisial atas tanah tersebut kerana 
wujudnya surat tawaran dan per-
janjian bertulis disertai dengan ba-
yaran sewa bulanan kepada RAC,” 
katanya.

Menurut YB Hilmi, notis pen-
gosongan yang dikeluarkan RAC 
menetapkan bangunan berkenaan 

perlu dikosongkan dalam tempoh 
30 hari berkuat kuasa pada 14 Sep-
tember ini bagi memberi laluan ke-
pada kerja penstabilan dan ‘re-pro-
file’ cerun di landasan kereta api di 
Kelantan di bawah seliaan Kemen-
terian Pengangkutan.

Beliau berpandangan kewu-
judan surat tawaran dan perjanjian 
bertulis antara penghuni dengan 
RAC turut wajar diambil kira da-
lam proses pengosongan terse-
but.

“Berikutan wujudnya surat ta-
waran dan perjanjian bertulis terse-
but, pihak RAC sepatutnya menge-
luarkan notis penamatan yang sah 
terlebih dahulu dalam tempoh yang 
munasabah sebelum dikeluarkan 
notis pengosongan,” jelasnya.

YB Hilmi turut menyatakan, 
tempoh 30 hari yang diberikan wa-
jar dipertimbangkan semula me-
mandangkan sebahagian penduduk 
telah menetap di kawasan tersebut 

lebih 30 tahun, malah ada yang 
mencecah 50 tahun.

Menurutnya, kebimbangan ibu 
bapa yang mempunyai anak sedang 
membuat persiapan menghadapi 
peperiksaan seperti Ujian Penilaian 
Kelas KAFA (UPKK), Sijil Me-
nengah Ugama (SMU), Sijil Pela-
jaran Malaysia (SPM), Sijil Tinggi 
Agama Malaysia (STAM) dan Si-
jil Tinggi Persekolahan Malaysia 
(STPM) antara September hingga 
November ini turut perlu diberikan 
perhatian.

“Unsur belas ihsan, empati dan 
kemanusiaan perlu ada dan diberi 
pertimbangan yang sewajarnya 
kerana ada sebahagian penghuni di 
sini daripada golongan OKU, war-
ga emas, ibu tunggal, anak yatim 
dan fakir miskin,” katanya.

Sehubungan itu, YB Hilmi 
memaklumkan, beliau akan 
mengemukakan surat rayuan kepa-
da Pengerusi RAC yang juga Ketua 

Setiausaha Kementerian Pengang-
kutan bagi memohon tarikh kuat 
kuasa pengosongan dilanjutkan.

Beliau juga berusaha mengatur 
pertemuan pada 15 September atau 
mana-mana tarikh sebelum 19 Sep-
tember ini bagi membincangkan 
perkara berkenaan secara harmo-
ni.

Pada masa sama, pihak RAC 
akan diundang mengadakan sesi 
dialog bersama penduduk terlibat 
bagi memberi penerangan men-
genai pelaksanaan projek serta 
membuka ruang kepada penghuni 
menyuarakan perkara yang mem-
babitkan kebajikan mereka.

YB Hilmi berharap pendeka-
tan rundingan itu dapat menemu-
kan penyelesaian yang wajar dan 
seimbang dengan mengambil kira 
keperluan pelaksanaan projek kes-
elamatan landasan kereta api serta 
kebajikan penduduk yang terke-
san.

YB Hilmi bawa suara penduduk, mohon RAC 
pertimbang tempoh pengosongan
Oleh: Irham Hilmi Hashim

Unsur belas ihsan, empati 
dan kemanusiaan perlu ada 
dan diberi pertimbangan 
yang sewajarnya kerana 
ada sebahagian penghuni 
di sini daripada golongan 
OKU, warga emas, ibu 
tunggal, anak yatim dan 
fakir miskin,” 

Penyelia DUN Nenggiri santuni keluarga 
mangsa kebakaran di Limau Kasturi

Pertandingan ‘Ngail Setok’ himpunkan 
komuniti Guchil sempena cuti sekolah

GUA MUSANG, 8 September - 
Penyelia DUN Nenggiri Rizwadi 
Ismail menzahirkan keprihatinan 
terhadap nasib keluarga mangsa 
kebakaran di Batu 14, Serian, 
Kampung Limau Kasturi dengan 
menziarahi keluarga berkenaan, 
baru-baru ini.

Kunjungan tersebut turut diser-
tai Penggawa Bertam Mohd Azhar 
Mohd Nordin serta Penghulu Li-
mau Kasturi Shaffien Mahmood 
sebagai tanda prihatin terhadap 
keluarga Noor Farizan Derani yang 
ditimpa musibah.

Rizwadi berkata, kebakaran 
yang berlaku pada 4 Ogos 2026 
kira-kira pukul 1.25 pagi itu men-
gakibatkan banyak barangan milik 
keluarga mangsa musnah.

“Dalam ziarah tersebut, saya 
turut meninjau keadaan kawasan 
yang terjejas akibat kebakaran. 
Banyak barangan milik keluarga 
mangsa telah musnah dalam ke-
jadian tersebut.

“Sebagai tanda keprihatinan, 
turut disampaikan sedikit sumban-
gan kepada keluarga mangsa bagi 
membantu meringankan beban 

mereka dalam menghadapi uji-
an ini,” katanya di laman rasmi, 
semalam.

Beliau turut mendoakan agar 
keluarga Noor Farizan terus diberi-
kan kekuatan, kesabaran dan ket-
abahan dalam menghadapi mu-
sibah berkenaan.

Rizwadi berharap segala urusan 
keluarga mangsa dipermudahkan 

serta mereka dikurniakan rezeki 
dan menerima bantuan daripada 
pelbagai pihak bagi meringankan 
beban yang ditanggung.

Beliau turut mengajak orang 
ramai bersama-sama mendoakan 
agar keluarga mangsa terus tabah 
serta dipermudahkan segala uru-
san dalam menghadapi ujian terse-
but.

Oleh: Syamimi Manah

KOTA DARULNAIM, 6 Sep-
tember - Pertandingan Ngail Setok 
Sambil Menderma menjadi antara 
aktiviti santai yang menghimpun-
kan komuniti setempat sempena 
cuti penggal persekolahan.

Aktiviti anjuran Pusat Khidmat 
DUN Guchil yang diadakan secara 
tertutup dan melibatkan penduduk 
Guchil itu berlangsung  di sepan-

jang sungai di jambatan Kampung 
Ngangah, di sini, semalam.

Ahli Dewan Negeri (ADN) Gu-
chil yang juga Exco Kerajaan Neg-
eri Kelantan YB Hilmi Abdullah, 
berkata program santai seperti itu 
amat baik dianjurkan kerana dapat 
disertai masyarakat daripada pel-
bagai peringkat umur.

Katanya, aktiviti berkenaan bu-
kan sahaja memberi peluang ke-

pada kanak-kanak mengisi masa 
lapang pada waktu petang dengan 
aktiviti menyeronokkan, malah 
dapat mengurangkan kebergan-
tungan mereka kepada telefon dan 
gajet.

“Aktiviti memancing juga se-
cara tidak langsung mengajar 
mereka tentang kesabaran, fokus, 
disiplin dan menghargai alam se-
kitar,” katanya media sosial, pada 

Sabtu. 
Menurunya, program berkenaan 

turut menjadi ruang untuk ibu bapa 
dan anak-anak meluangkan masa 
bersama, selain mengeratkan hubu-
ngan sesama jiran, anak-anak muda 
dan seluruh komuniti kampung.

“Suasana seperti inilah yang 
dapat membina rasa kebersamaan, 
saling mengenali, saling ban-
tu-membantu dan akhirnya mel-
ahirkan sebuah masyarakat yang 
lebih harmoni, penyayang serta 
bersatu hati,” katanya.

Beliau turut merakamkan tah-
niah kepada Pusat Khidmat ADN 
Guchil, penghulu serta peserta de-
wasa dan kanak-kanak yang me-
meriahkan program berkenaan.

Katanya lagi, walaupun hadiah 
menjadi antara tarikan dalam ses-
uatu pertandingan, nilai yang leb-
ih besar ialah kenangan bersama 
keluarga, kegembiraan anak-anak 
dan jalinan ukhuwah yang terbina 
dalam komuniti.

“Semoga selepas ini lebih ban-
yak aktiviti kemasyarakatan sep-
erti ini dapat diteruskan pada masa 
akan datang.

“Kampung yang harmoni ber-
mula dengan masyarakat yang 
saling mengenali, menyantuni dan 
menggembirakan antara satu sama 
lain,” ujarnya.

Oleh: Asri Hamat

KOTA DARULNAIM, 9 Septem-
ber - Menteri Besar Kelantan YAB 
Dato’ Panglima Perang Ustaz Dato’ 
Mohd Nassuruddin Daud menyan-
tuni sembilan mangsa kebakaran 
yang memusnahkan lima kedai dan 
dua kiosk di hadapan Wisma Maj-
lis Daerah Tumpat (MDT), Wakaf 
Bharu, Tumpat.

Beliau yang berkunjung ziarah 
semalam turut menzahirkan rasa 
simpati terhadap mangsa yang 
terkesan akibat kejadian kebakaran 
yang berlaku tiga hari lalu.

Katanya, kejadian berkenaan 
bukan sesuatu yang mudah untuk 
dilalui, namun setiap ujian daripa-
da Allah SWT adalah tanda kasih 
sayang-Nya kepada hamba-Nya 
yang menjadi sebab terhapusnya 
dosa serta mengangkat darjat di si-
si-Nya.

“Sebagai tanda prihatin, saya 
bersama pimpinan Kerajaan Neg-
eri turun menyantuni mangsa-
mangsa dan menyampaikan sedikit 
sumbangan bagi membantu merin-
gankan beban yang ditanggung,” 
katanya menerusi satu hantaran di 
media sosial, pada Selasa.

Salah seorang mangsa, pemilik 
Teratai Mini Market Ustaz Abdul-
lah Awang merupakan guru yang 

pernah mendidik Menteri Besar 
Kelantan suatu ketika dahulu.

Turut hadir, beberapa Ahli Exco 
Kerajaan Negeri, Ahli Dewan Neg-
eri (ADN) Wakaf Bharu YB Mohd 
Rusli Abdullah yang sebelum ini 
menghulurkan bantuan awal ke-
pada mangsa serta Ketua Jajahan 
Tumpat Mohamad Nazwan Is-
mail.

Menteri Besar Kelantan turut 

merakamkan penghargaan dan 
terima kasih kepada pihak bomba 
yang bertungkus-lumus memad-
amkan kebakaran.

Beliau berharap semua mangsa 
diberikan kekuatan dan kesabaran 
serta dipermudahkan segala urusan 
untuk bangkit kembali.

“Insya Allah, setiap kesulitan 
akan disusuli kemudahan,” katan-
ya.

MB Kelantan santuni sembilan mangsa 
kebakaran di Wakaf Bharu

Ekspo PMBI 2026 martabat usahawan Muslim, 
perkasa penguasaan ekonomi

Oleh: Asri Hamat

KOTA BHARU, 3 September - 
Ekspo Keusahawanan dan Jualan 
Penghayatan Membangun Ber-
sama Islam (PMBI) 2026 menja-
di antara platform penting dalam 
usaha memartabatkan golongan 
usahawan, khususnya dalam mem-
perkukuh penguasaan ekonomi 
umat Islam.

Pengerusi Jawatankuasa Ekspo 
dan Jualan PMBI yang juga Ahli 
Dewan Negeri (ADN) Pengkalan 
Pasir YB Mohamad Nasriff Daud 
berkata berkata, program berke-
naan penting kepada Kerajaan neg-
eri selaras dengan konsep negara 
berkebajikan yang menekankan 
kewujudan usahawan yang jujur 
dan amanah yang sering ditekan-

kan Menteri Besar Kelantan YAB 
Dato’ Panglima Perang. Ustaz 
Dato’ Mohd Nassuruddin Daud. 

Katanya, perkara itu penting 
kerana Rasulullah SAW sendiri 
memberi perhatian terhadap pen-
guasaan ekonomi ketika berhijrah 
dari Mekah ke Madinah.

“Antara benda yang dilakukan 
oleh baginda adalah menguasai 
ekonomi dan benda ini penting,” 
katanya ketika memberi uca-
pan alu-aluan di karnival terse-
but di PUTIK Pengkalan Chepa, 
semalam. 

Menurutnya, lebih 100 gerai 
disediakan pada ekspo berkenaan 
yang  melibatan kumpulan usaha-
wan antaranya pengusaha Sup Ket-
ing dari Kedah dan Kelab Usaha-
wan Haraki.

“Ini adalah beberapa contoh us-
ahawan yang kita lihat penglibatan 
mereka untuk memastikan pengua-
saan kita dalam ekonomi selain 
daripada penguasaan kita dalam 
bidang-bidang lain,” jelasnya.

Ekspo berkenaan berlangsung 
dari 2 hingga 5 September den-
gan pelbagai program dianjurkan, 
termasuk pertandingan mewarna, 
pertandingan ‘bbidah’, persem-
bahan kumpulan Hijaz, program 
bersama orang asli, Program Hari 
Kanak-Kanak Sedunia serta pro-
gram bersama cef usahawan yang 
menjadi ikon kepada Kerajaan neg-
eri.

Sehubungan itu, YB Mohamad 
Nasriff mengajak peniaga mengam-
bil peluang yang disediakan men-
erusi ekspo berkenaan, manakala 

pengunjung pula diseru membantu 
usahawan tempatan dengan mem-
beli produk yang dijual.

“Kita berharap kepada semua 
peniaga agar mengambil peluang 
ini, begitu juga pengunjung, mari-
lah kita bersama-sama juga mem-
bantu usahawan-usahawan kita.

“Belilah produk-produk Mus-
lim. Saya yakin pada hari ini ke-
semuanya adalah produk-produk 
Muslim. Kita pastikan ekonomi itu 
adalah menjadi milik kita,” katan-
ya.

Beliau turut berkongsi pengala-
mannya ketika berkunjung ke Sri 
Lanka bagi menghadiri satu kon-
vensyen usahawan membabitkan 
peserta dari India, Pakistan dan be-
berapa negara lain.

Katanya, perkara menarik yang 
dikongsikan presiden dalam uca-
pan pada konvensyen itu ialah 
prinsip bahawa aktiviti perniagaan 
bukan semata-mata untuk mencari 
keuntungan, sebaliknya menjadi 
jalan untuk mendapatkan keredaan 
Allah SWT.

“Kita berniaga dengan meng-
harapkan reda Allah. Semangat in-
ilah yang kita perlu terapkan dalam 
kalangan usahawan,” katanya.

Oleh: Asri Hamat

Sembilan peniaga mangsa kebakaran terima 
sumbangan awal

Jerayawara Pengurusan Warisan perkukuh 
tadbir urus warisan negeri

Oleh: Asri Hamat

Oleh: Asri Hamat

TUMPAT, 6 September - Sem-
bilan peniaga yang terjejas dalam 
kebakaran membabitkan beberapa 
rumah kedai dan kios di hadapan 
Wisma MDT Wakaf Bharu, di sini, 
pada Sabtu menerima sumbangan 
awal daripada Tabung Serambi 
Mekah.

Sumbangan disampaikan Ahli 
Dewan Negeri (ADN) Wakaf Bha-
ru YB Mohd Rusli Abdullah ketika 
menyantuni mangsa dan bertanya 
khabar mereka selepas kejadian 
yang berlaku kira-kira pukul 3 pagi 
itu.

Kebakaran berkenaan mem-
babitkan beberapa premis termasuk 
Kedai Kak Yah Teratai, 7-Eleven, 
Kedai Makan Kak Ha, Selera Kita, 
Kios Mat Yie Burger, Mr Churros, 
Kopi Pakdin, Ayam Pak Din dan 
Kelas Al-Quran.

Sebelum itu, YB Mohd Rusli 
turut menyampaikan sumbangan 
nasi kepada Pasukan Bomba dan 
Penyelamat yang bertungkus-lu-
mus memadamkan kebakaran se-

jak pukul 3 pagi.
Beliau merakamkan penghar-

gaan kepada anggota bomba atas 
usaha, pengorbanan dan khid-
mat bakti yang dicurahkan dalam 
menangani kejadian itu.

Penghargaan turut diberikan ke-

pada orang ramai yang membantu 
memadamkan kebakaran.

Beliau berharap semua peniaga 
yang terjejas diberikan kekuatan 
dan kesabaran untuk menghadapi 
ujian berkenaan serta dipermudah-
kan segala urusan untuk bangkit 

semula.
“Semoga Allah SWT mem-

permudahkan segala urusan dan 
menggantikan setiap kehilangan 
dengan rezeki yang lebih baik,” 
katanya dalam media sosial, pada 
Sabtu.

KOTA DARULNAIM, 10 Sep-
tember- Program Jerayawara Pen-
gurusan Warisan merupakan lang-
kah strategik melalui pendekatan 
turun padang dan libat urus secara 
langsung bersama pelbagai pihak 
berkepentingan bagi memastikan 
khazanah warisan negara dipeli-
hara, dilindungi dan diurus secara 
lebih tersusun serta bersepadu.

Exco Pelancongan, Kebu-
dayaan, Kesenian dan Warisan YB 
Datuk Kamarudin Md Nor berkata 
program berkenaan penting dalam 
memastikan usaha pengurusan 

warisan dapat dilaksanakan secara 
berterusan dan lebih berkesan.

Katanya, pelaksanaan pro-
gram itu juga selaras dengan visi 
dan misi Jabatan Warisan Negara 
(JWN) dalam memastikan kele-
starian warisan terus terpelihara 
untuk generasi masa kini dan akan 
datang.

“Pada masa yang sama, ia turut 
mendukung matlamat Pelan Strate-
gik Kementerian Pelancongan, 
Seni dan Budaya Malaysia (MOT-
AC) untuk memperkasakan pelan-
congan berasaskan warisan sebagai 
antara pemacu ekonomi negara,” 

katanya menerusi media sosial, 
pada Rabu.

Menurutnya lagi, warisan ada-
lah jati diri, identiti dan khazanah 
bangsa yang perlu dipelihara den-
gan penuh rasa tanggungjawab.

“Dalam konteks Negeri Kelan-
tan yang kaya dengan kepelbaga-
ian seni, budaya, adat resam, seja-
rah serta warisan ketara dan tidak 
ketara, usaha pengurusan warisan 
secara sistematik amat signifikan 
bagi memastikan segala khazanah 
ini terus kekal relevan dan dihar-
gai,” jelasnya.

Terdahulu, beliau merasmikan 

Program Jerayawara Pengurusan 
Warisan Siri 3 Tahun 2026 Zon 
Pantai Timur di sebuah hotel di 
Kota Bharu.

Program itu merupakan ini-
siatif anjuran JWN dalam usaha 
memperkukuh tadbir urus serta 
pengurusan warisan di peringkat 
negeri.

Menurut Datuk Kamarudin lagi, 
program berkenaan juga bertepatan 
dengan aspirasi Dasar Kebudayaan 
Kebangsaan (DAKEN) dalam 
memperkukuh identiti nasional 
melalui pemeliharaan khazanah 
negara secara menyeluruh.

“Semoga penganjuran Jeray-
awara Pengurusan Warisan ini dap-
at menjadi platform terbaik untuk 
memperkukuhkan kerjasama an-
tara Jabatan Warisan Negara, Ker-
ajaan Negeri, agensi-agensi ber-
kaitan serta rakan-rakan strategik 
dalam memastikan agenda peme-
liharaan dan pemuliharaan warisan 
negara dapat dilaksanakan dengan 
lebih berkesan,” ujarnya.

Penduduk Pahi diminta waspada serangan 
gajah liar - YB Hilmi
KOTA DARULNAIM, 10 Sep-
tember — Penduduk di kawasan 
Pahi, Lepan Kabu, Bunut Saih dan 
Peria Kuala Krai diminta mening-
katkan kewaspadaan susulan kejadi-
an seorang warga emas maut akibat 
serangan gajah liar di Ladang Lepan 
Kabu, Pahi, semalam.

Exco Kerajaan Tempatan, Peru-
mahan, Kesihatan dan Alam Sekitar 
YB Hilmi Abdullah berkata demiki-
an menerusi perkongsian di media 
sosialnya selepas mengimamkan 
solat jenazah mangsa di Masjid 
Mukim Pahi, awal pagi tadi.

Menurutnya, mangsa Ghaza-
li Setapa, 66, meninggal dunia di 
tempat kejadian dalam insiden yang 
berlaku kira-kira pukul 3.30 petang 
selepas dipercayai diserang seekor 
gajah ketika berada di kawasan 
hutan berhampiran ladang.

“Pada petang semalam, saya 
bergegas pulang ke Kuala Krai se-
lepas menerima berita daripada 
Penghulu Pahi Khairul Anuar, yang 
memaklumkan mengenai kejadian 
kematian melibatkan serangan ga-

jah di Ladang Lepan Kabu Pahi,” 
katanya.

Menurutnya, mangsa masuk ke 
kawasan ladang bersama anaknya 
dan tiga individu lain untuk melihat 
lembu peliharaan sebelum mereka 
menemui najis gajah serta mendapa-
ti lembu berkenaan telah hilang dari 
kawasan peliharaan. Mereka kemu-
diannya berpecah kepada dua kum-
pulan bagi menjalankan pencarian 
sebelum kumpulan bersama mangsa 
terlihat seekor gajah di kawasan 
hutan berdekatan.

“Apabila terlihat gajah tersebut, 
mangsa turut masuk ke kawasan 
hutan untuk melihat dengan lebih 
dekat sebelum mereka dikejar gajah 

berkenaan. Mangsa kemudiannya 
ditemui dalam keadaan cedera parah 
di tempat kejadian sebelum anggota 
PDRM bersama pegawai kesihatan 
memasuki kawasan berkenaan dan 
mengesahkan kematiannya,” katan-
ya.

Dalam pada itu, YB Hilmi ber-
kata jenazah mangsa dibawa ke Unit 
Forensik Hospital Sultan Ismail Pe-
tra Kuala Krai untuk bedah siasat 
sebelum urusan pengkebumian dis-
empurnakan. Menurutnya, jenazah 
selesai dimandikan dan dikafankan 
kira-kira pukul 12.15 malam sebe-
lum dibawa ke Masjid Mukim Pahi 
untuk disolatkan.

“Usai solat jenazah pada pukul 

12.45 tengah malam, jenazah 
kemudiannya dibawa ke Tanah 
Perkuburan Islam Kampung Pahi 
untuk dikebumikan. Terima kasih 
kepada semua yang telah memban-
tu menyempurnakan urusan jenazah 
bermula sejak petang semalam se-
hingga selamat dikebumikan awal 
pagi tadi,” jelasnya.

Sehubungan itu, beliau meminta 
penduduk di kawasan Pahi, Lepan 
Kabu, Bunut Saih dan Peria supaya 
sentiasa berwaspada serta berha-
ti-hati berikutan kejadian berkenaan. 
Kes tersebut juga telah dilaporkan 
kepada Jabatan Perlindungan Hidu-
pan Liar dan Taman Negara (Perhil-
itan) untuk tindakan lanjut.

Oleh: Irham Hilmi Hashim

Penambahbaikan kemudahan KIAS demi 
keselesaan pelajar - Dato’ Wan Roslan

Oleh: Irham Hilmi Hashim

KOTA DARULNAIM, 8 Sep-
tember — Exco Pendidikan, Pen-
gajian Tinggi, Teknologi Hijau, 
Digital dan Inovasi YB Dato’ Wan 
Roslan Wan Hamat berkata usa-
ha penambahbaikan kemudahan 
di Kolej Universiti Islam Antara-
bangsa Sultan Ismail Petra (KIAS) 
terus diberi perhatian bagi memas-
tikan persekitaran pembelajaran 
yang lebih selesa dan kondusif ke-
pada seluruh warga institusi berk-
enaan.

Menurutnya, usaha penambah-
baikan akan diteruskan secara ber-
peringkat demi keselesaan seluruh 
warga KIAS serta memperkukuh 
peranan institusi tersebut sebagai 
institusi pengajian tinggi Islam di 
Negeri Kelantan.

“Tinjauan secara langsung pent-
ing bagi memastikan kerja-kerja 
penambahbaikan yang dirancang 
dapat dilaksanakan dengan baik 
selain mengenal pasti perkara yang 
masih memerlukan perhatian dan 
tindakan susulan.”

Beliau berkata demikian me-

nerusi media sosialnya selepas 
mengadakan lawatan kerja bersa-
ma Yayasan Kelantan Darulnaim 
(YAKIN) ke KIAS, semalam.

Jelasnya, lawatan tersebut mel-
ibatkan tinjauan ke Bangunan 
Akademik, Bangunan Abu Bakar 
Lama dan Asrama Abu Bakar Ba-
haru termasuk melihat perkemban-
gan beberapa kerja penambahbai-
kan kemudahan yang sedang dan 
telah dilaksanakan.

“Antara kerja penambahbaikan 
yang ditinjau ialah pembaikan tan-
das di Bangunan Akademik, ker-
ja-kerja mengecat bangunan serta 

beberapa keperluan lain yang ber-
kaitan,” katanya.

Beliau juga memaklumkan, 
kemudahan yang baik berkaitan 
aspek fizikal turut menyumbang 
kepada suasana pembelajaran yang 
lebih selesa dan kondusif kepada 
para pelajar.

Turut hadir, Timbalan Exco 
Pendidikan, Pengajian Tinggi, Te-
knologi Hijau, Digital dan Inova-
si YB Kamaruzaman Mohamad, 
Rektor KIAS Profesor Dr. Mazlan 
Ibrahim serta Pengarah Yayasan 
Kelantan Darulnaim (YAKIN) Nik 
Jessim Tan Sri Nik Hashim.

Ibu bapa diseru jadikan buku sahabat 
keluarga - Exco Pendidikan

Oleh: Irham Hilmi Hashim

Oleh: Norzana Razaly

Rawatan tanah KB Sentral capai 73 peratus, 
pembinaan fizikal disasar bermula awal 2027

KOTA BHARU, 10 September - 
Ibu bapa diseru menjadikan buku 
sebagai sahabat keluarga dengan 
mewujudkan suasana rumah yang 
dekat dengan ilmu bagi memupuk 
budaya membaca dalam kalangan 
anak-anak sejak usia kecil.

Exco Pendidikan, Pengajian 
Tinggi, Teknologi Hijau, Digital 
dan Inovasi YB Dato’ Wan Roslan 
Wan Hamat berkata, usaha membu-
dayakan pembacaan perlu bermula 
daripada institusi keluarga dengan 
memberi peluang kepada anak-anak 
mendampingi buku dan meneroka 
ilmu secara berterusan.

“Bawalah anak-anak ke perpus-
takaan. Berikan mereka ruang untuk 
mengenali buku, membaca cerita, 
meneroka ilmu dan membina ima-
ginasi.

“Anak-anak yang dibiasakan 
dengan buku sejak kecil, insya Al-
lah akan membesar sebagai insan 
yang lebih berpengetahuan, kreatif 
dan berfikiran luas,” katanya.

Beliau berkata demikian ketika 
mewakili Menteri Besar Kelantan 

YAB Dato’ Panglima Perang Ustaz 
Dato’ Mohd Nassuruddin Daud 
merasmikan Majlis Hari Iqra’ dan 
Pesta Buku Darulnaim 2026 di My-
din Mall Tunjong, di sini, hari ini.

Menurut Dato’ Wan Roslan, per-
pustakaan juga mempunyai peranan 
penting yang perlu terus diperkasa-
kan sebagai pusat ilmu, pusat komu-
niti, ruang pembelajaran sepanjang 
hayat dan platform pembangunan 
masyarakat.

“Perpustakaan perlu menjadi 
tempat yang dekat dengan rak-
yat daripada kanak-kanak, pelajar, 
golongan belia, penjawat awam, us-
ahawan sehinggalah warga emas,” 
jelasnya.

Sehubungan itu, beliau berharap 
Perbadanan Perpustakaan Awam 
Kelantan (PPAK) terus memperl-
uas akses kepada ilmu dan bahan 
bacaan untuk seluruh rakyat negeri 
ini termasuk masyarakat di kawasan 
luar bandar.

Katanya lagi, perkembangan 
teknologi digital turut menuntut 
perkhidmatan perpustakaan berger-
ak seiring perubahan semasa me-
nerusi penyediaan koleksi digital, 
program literasi maklumat serta ino-
vasi yang mampu menarik lebih ra-
mai masyarakat mendekati ilmu.

Walau bagaimanapun, beliau 
mengingatkan kemajuan teknolo-
gi tidak seharusnya menyebabkan 

budaya membaca semakin terping-
gir.

“Di sebalik kemajuan teknologi, 
kita jangan sesekali membiarkan bu-
daya membaca semakin terpinggir. 
Teknologi boleh menjadi alat untuk 
mendapatkan ilmu tetapi buku tetap 
menjadi salah satu jendela terbaik 
untuk membentuk pemikiran manu-
sia,” ujarnya.

Beliau optimis, pembudayaan 
membaca yang bermula dari rumah 
dan disokong oleh perpustakaan 
yang responsif terhadap perkem-
bangan digital mampu membentuk 
masyarakat berilmu, kreatif serta 
mempunyai budaya pembelajaran 
sepanjang hayat.

K E B E R K A T A N

KOTA BHARU, 10 September 
–  Kemajuan kerja rawatan tanah 
di tapak KB Sentral (Terminal Bas 
Kelantan) kini mencapai 73 pera-
tus, meningkat daripada 45 peratus 
ketika Persidangan Dewan Negeri 
pada minggu kedua Ogos.

Sehubungan itu, Exco Kerja-
raya, Infrastruktur, Air dan Pem-
bangunan Luar Bandar YB Dato’ 
Dr.Izani Husin memaklumkan, 
proses seterusnya melibatkan kerja 
penambakan tanah selepas penam-
bakan pasir selesai, dengan tanah 

akan ditambak lagi setinggi kira-
kira 3.3 kaki bagi menyelaraskan 
keseluruhan ketinggian tapak den-
gan tapak ECRL pada paras 8.35 
meter.

“Pihak kontraktor komited un-
tuk menyiapkan kerja penamba-
kan ini dalam tempoh dua bulan 
dan kita memberikan tambahan 
masa selama dua minggu lagi bagi 
melengkapkan kerja tersebut,” ka-
tanya pada sidang media selepas 
beliau melaksanakan tinjauan ke 
tapak projek berkenaan, di sini, 
hari ini.

Mengulas perkembangan terda-
hulu, beliau berkata kontrak dengan 
kontraktor lama telah ditamatkan 
secara persetujuan bersama (mu-
tual termination), sebelum proses 
pembangunan dimulakan semula 
dari awal dengan kajian terhadap 
harga serta tapak tanah.

“Kerja struktur tapak ini me-
merlukan pembuangan tanah asal 
setinggi satu meter dan penam-
bakan semula setinggi 10.3 me-
ter. Buat masa ini, kita membuka 
tawaran melalui kaedah Request 
for Proposal (RFP) tanpa menetap-

kan harga siling atas atau bawah,” 
jelasnya.

Beliau juga menjelaskan, pem-
bangunan tersebut akan dilaksana-
kan menerusi kaedah Build Oper-
ate Transfer (BOT), dengan syarat 
utama bagi pemaju atau kontraktor 
yang berminat ialah mempunyai 
kedudukan kewangan yang kukuh 
serta kepakaran berkaitan.

“Spesifikasi terminal pula mer-
angkumi terminal bas Gred A, 
kemudahan jejambat pejalan kaki 
yang menghubungkan terminal 
dengan stesen ECRL serta reka 
bentuk yang menerapkan seni bina 
dan identiti kebudayaan Kelantan, 
khususnya pada bahagian bum-
bung. 

“Penyediaan dokumen RFP di-
jangka dimuktamadkan pada akhir 
September manakala pembinaan 
fizikal disasarkan bermula awal 
2027 dan dijangka siap sepenuh-
nya menjelang akhir tahun 2028,” 
ujarnya.

KOTA DARULNAIM, 8 Sep-
tember - Persiapan Kelantan men-
jelang penganjuran SUKMA 2028 
terus menunjukkan perkembangan 
apabila pembangunan sembilan 
venue dan kemudahan berkaitan 
kini mencapai purata kemajuan 
sebenar 47.55 peratus, termasuk 
dua projek yang telah melepasi ta-
hap 80 peratus.

Exco Belia, Sukan, NGO dan 
Perpaduan Masyarakat Negeri 
Kelantan YB Zamakhshari Mu-
hamad berkata perkembangan itu 
berdasarkan kemas kini status pro-
jek pada 20 Ogos 2026.

“Berdasarkan kemas kini pada 
20 Ogos 2026, kemajuan sembilan 
projek pembangunan venue dan 
kemudahan berkaitan SUKMA 
Kelantan 2028 mencatat purata 
47.55 peratus,” katanya ketika di-

hubungi, hari ini.
Menurutnya, kerja tanah dan 

pembinaan jalan masuk utama 
telah siap sepenuhnya pada 18 
Ogos 2026, manakala Kompleks 
Sukan Bandar Jeli mencatat ke-
majuan sebenar sebanyak 84.05 
peratus, berbanding jadual 83.60 
peratus.

Katanya, kontrak kerja pembi-
naan infrastruktur dan lain-lain ker-
ja berkaitan pula merekodkan ke-
majuan sebanyak 57.51 peratus.

“Stadium Utama Bukit Merbau 
(reka dan bina) mencatat kemajuan 
sebenar 40.76 peratus manakala 
Lapangan Sasar Menembak men-
capai 47.61 peratus berbanding 
jadual 45.07 peratus,” ujarnya.

Beliau berkata, Stadium Hoki 
pula mencatat kemajuan sebenar 
19.72 peratus manakala Arena Ter-
tutup Serbaguna mencapai 24.05 
peratus.

Sementara itu, Pusat Skuasy 
dan Gelanggang Lawn Bowl Ber-

bumbung merekodkan kemajuan 
sebenar 23.25 peratus sementara 
Pusat Akuatik sudah mencapai  ke-
majuan 31 peratus.

Tambahnya, perkembangan 
pembangunan venue berkenaan 
merupakan antara persiapan pent-
ing Kerajaan Negeri Kelantan bagi 
memastikan kemudahan sukan dan 
infrastruktur berkaitan berada pada 
tahap yang sewajarnya menjelang 
penganjuran SUKMA Kelantan 
2028.

Sembilan venue SUKMA Kelantan 2028 capai 
kemajuan 47.55 peratus

KB Half Marathon tarik 45 peratus peserta 
luar Kelantan

Oleh: Syamimi Manah

KOTA DARULNAIM, 8 Septem-
ber - Penganjuran Kota Bharu Half 
Marathon (KBHM) 3.0 membuk-
tikan Kelantan berupaya mengan-
jurkan acara sukan berskala besar 
yang mendapat sambutan peserta 
dari seluruh negara apabila 45 per-
atus daripada keseluruhan peserta 
merupakan pelari dari luar Kelan-
tan.

Exco Belia, Sukan, NGO dan 

Perpaduan Masyarakat YB Zam-
akhshari Muhamad berkata, ber-
dasarkan alamat pendaftaran, se-
banyak 55 peratus peserta KBHM 
3.0 merupakan rakyat Kelantan 
manakala 45 peratus lagi datang 
dari luar negeri itu.

Menurutnya, penyertaan yang 
hampir seimbang tersebut menun-
jukkan KB Half Marathon semakin 
mendapat tempat dalam kalangan 
komuniti pelari di peringkat na-

sional selain berjaya menggalak-
kan budaya hidup sihat dalam kala-
ngan masyarakat tempatan.

“Secara keseluruhannya, 
penyertaan yang hampir seimbang 
antara pelari Kelantan dan luar 
Kelantan menunjukkan bahawa 
KB Half Marathon kini mempu-
nyai daya tarikan di peringkat na-
sional,” katanya menerusi media 
sosial, semalam.

Beliau berkata, kejayaan pen-

ganjuran acara berkenaan turut 
penting dalam membina keyak-
inan dan meningkatkan keupayaan 
Kelantan sebagai negeri yang bakal 
menjadi tuan rumah SUKMA XXI-
II pada 2028, khususnya dari aspek 
pengurusan peserta, keselamatan, 
logistik, sukarelawan, teknikal 
pertandingan dan pengurusan lalu-
an.

“KB Half Marathon 3.0 adalah 
antara platform penting untuk kita 
menguji kemampuan, menambah 
pengalaman dan memperkukuhkan 
ekosistem penganjuran sukan di 
Negeri Kelantan,” jelasnya.

Dalam pada itu, beliau me-
maklumkan penyertaan peser-
ta Kelantan mengikut kategori 
masing-masing adalah 74 peratus 
bagi 5 kilometer, 59 peratus bagi 
10 kilometer dan 49 peratus bagi 
21.1 kilometer Half Marathon, 
manakala pengalaman penganju-
ran pelbagai acara sukan akan terus 
dimanfaatkan bagi meningkatkan 
tahap kesiapsiagaan negeri menuju 
SUKMA XXIII Kelantan 2028.

Oleh: Irham Hilmi Hashim


